




Postoje gradovi koji te osvoje svojom poviješću, tragovima careva, kraljeva i ratova, tihim uli-
cama koje mirišu na prošlost. Ima i onih u kojima priroda vodi glavnu riječ, gdje tišina rijeka i 
moć slapova brišu sve što si tog dana donio sa sobom. A onda stigneš u Jajce. Grad koji defi-
nitivno ne bira strane. U njemu povijest i priroda ne stoje jedna nasuprot drugoj, naprotiv, one 
žive zajedno, u istoj slici, na istom kamenu, pod istim nebom, piše Putni kofer.

Ako tražite mjesto gdje se historija, priroda i arhitektura susreću na jednom mjestu – Jajce 
vas čeka. Dobrodošli!

Dragi čitatelji, 

Pred vama se nalazi DEVETO godišnje izdanje Informativnog biltena Općine Jajce u kojem smo 
izdvojili najznačajnije projekte, događaje i manifestacije koje je u 2025. godini realizovala, 
inicirala i podržala Općina Jajce. 

Poštovane građanke i građani Jajca,

Iza nas je godina u kojoj smo svi zajedno, 
uz velika odricanja, radili na unaprjeđe-
nju života, realizovali brojne projekte, 
otvorili vrata grada za turiste. Bili smo 
dobri domaćini niza manifestacija. Za to 
smo zaslužni svi, ali ponajviše vi, građani 
Jajca koji s ponosom čuvate ime svoga 
grada. 

Sve što radimo je sa jednim ciljem: da Jajce bude mjesto gdje svi mogu živjeti dostojanstveno, 
s ponosom i nadom u bolje sutra. Općina Jajce, naša javna preduzeća i ustanove, nevladine 
organizacije i udruženja, sportski kolektivi, privrednici, jednom riječju svi građani Jajca, ali 
i oni u dijaspori, doprinijeli su, svako na svoj način, da izgrađujemo Jajce, ali i s ponosom 
ugostimo sve one koji su u 2025 . godini pohodili naš grad. 

Zajedničkim radom, međusobnim uvažavanjem i tolerancijom učinimo naš grad ljepšim, 
bogatijim i privlačnijim. Zajedno čuvajmo Jajce – grad koji šapuće historiju i prkosi vremenu.

                                                                               Načelnik Općine Jajce
                                                                                     Edin Hozan

U 2025. godini, u sanaciju i rekonstrukciju gradskih ulica, lokalnih puteva i mostova na 
području općine Jajce, sanaciju i rekonstrukciju javne rasvjete, vodosnabdijevanje i kanaliza-
ciju, rekonstrukciju i izgradnju sportske infrastrukture, čišćenje i održavanje zelenih površi-
na i saobraćajnica, izgradnju i sanaciju objekata od značaja za zajednicu i izradu prostorno 
planske dokumentacije uloženo je više od 7 miliona KM.

SANACIJA, REKONSTRUKCIJA I IZGRADNJA PUTEVA

Vrijednost uloženih sredstava u sanaciju puteva u naseljima iznosi više od 3,5 miliona KM. 
Izgradili smo, rekonstruisali i saniranirali puteve u dužini od 15 kilometara. 

Tokom 2025. godine završeni su radovi na sanaciji puteva u naseljima Bare, Bešpelj, Kuprešani, 
Bistrica, Bungurovina, Smionica, Vukičevci, Doribaba, Vlasinje, Lučina, Podmilačje, Gavrići, 
Ćusine, Bulići, Grgići, Vrbica, Carevo Polje, Rika, Šibenica, Zastinje, Cvitovići, Peratovci i 
Zdaljevac.

Izvršena je sanacija dijela gradskih ulica Volijak, fra Antuna Kneževića, Alekse Šantića i Stje-
pana Tomaševića uključujući i asfaltiranje kružnog toka kod mosta na Mračaju. 

U MZ Ćusine  asfaltirano je 400 metara dionice kroz naselje i sanirano 120 metara lokalne 
ceste. U dužini od 230 metara završena je rekonstrukcija dijela lokalne ceste Crvene sti-
jene-Donji Bešpelj u naselju Seoci.  Projekte je finansiralo Federalno ministarstvo raseljenih 
osoba i izbjeglica.

Privedeni su kraju radovi na sanaciji klizišta na lokalnoj cesti Kruščica-Lendići-Doribaba-Bi-
strica-Šimića Polje na dionici Lendići-Doribaba u dužini od 72 metra.

Sanirana su oštećenja na pješačkoj stazi prema Tvrđavi površine od 90 m2. 

Potpisani su ugovori u vrijednosti od gotovo 400.000 KM i očekuje se početak radova na 
sanaciji kolovozne površine u ulici Donje Pijavice, lokalnog puta M5-Mile-Vlasinje i dijela ceste 
u naselju Kokići. 

Općina Jajce pokrenula je  aktivnosti na uređenju Ulice Drugog zasjedanja AVNOJ-a. U 2025. 
godini upriličena je prezentacija Idejnog projekta za uređenje ove ulice, a u 2026. očekuje se 
početak radova.

UREĐENJE VODOTOKA I IZGRADNJA MOSTOVA
 
Uređenje korita rijeke Plive

U 2025. godini nastavljena je implementacija projekta uređenja korita rijeke Plive uzvodno i 
nizvodno od mosta Mračaj - izgradnja praga 12 sredstvima u iznosu od oko 620.000 KM. Pro-
jekat obuhvata izgradnju pragova čiji cilj je stabilizacija korita, osiguranje obala i svih objekata 
u obalnom pojasu i regulisanje brzine protoka vode. Investitor radova je Agencija za vodno 
područje rijeke Save. 

Most Mračaj 

U 2025. godini u funkciju je stavljen most Mračaj, u čiju je izgradnju, sa kružnim tokom, 
uloženo 2 miliona KM. Asfaltiran je kružni tok, a s proljeća 2026. godine bit će završeno i oko-
lišno uređenje. Most je poveznica ovog dijela grada na magistralni put M-5 Jajce-Jezero.

Pješački most preko rijeke Plive

Kako bi se sačuvala konstrukcija ovog mosta 
izvršeni su radovi na sanaciji oštećenja i zašti-
ti od korozije željeznih nosećih stubova. Most 
stotinama godina spaja lijevu i desnu obalu 
rijeke Plive u neposrednoj blizini Vodopada 
i ima zanimljiv naziv Ajfelov, Plivski ili Jožikin 
most. Željezne je konstrukcije i sličnog nači-
na spajanja kao poznati Ajfelov toranj u Pari-
zu. Most je potpuno obnovljen 2011. godine i 

slovi za najbolje očuvane mostove iz Austro-Ugarskog perioda.

Viseći most - novi iskorak ka modernijem, uređenijem i prepoznatljivijem Jajcu

Nastavljamo s razvojem i unapređenjem turističkih kapaciteta našeg grada. Federalno 
ministarstvo okoliša i turizma sredstvima u vrijednosti od 25.143 KM sufinansirat će  projekat 
rekonstrukcije visećeg pješačkog mosta preko rijeke Vrbas koji ima poseban značaj jer 
povezuje Plivski vodopad s desnom obalom Vrbasa i otvara pristup turističkoj stazi prema 
Kraljevom grobu. U 2026. godini očekuje se početak ovih radova.

VODOSNABDIJEVANJE I KANALIZACIJA 

Izgradnja vodovoda za naselja na desnoj obali rijeke Vrbas sa izvorišta Resnik

Početkom 2026. godine očekuje se da ovaj vodovod bude stavljen u funkciju. Sredstva su 
osigurana putem kredita Evropske investicione banke (EIB), bespovratnim sredstvima Evrop-
ske unije u visini od 1,1 miliona eura putem Investicijskog okvira za Zapadni Balkan (WBIF) i 
Općine Jajce.  Izgradnja vodovoda za naselja na desnoj obali rijeke Vrbas sa izvorišta Resnik 
dio je projekta „Vodoopskrba i odvodnja otpadnih voda u F BiH – WATSAN F BiH“ ukupne 
vrijednosti od 4,5 miliona KM. WATSAN je do sada najveći projekat u ovoj oblasti kojim će 
biti riješeno pitanje vodosnabdijevanja i odvodnje otpadnih voda u naseljima na desnoj obali 
Vrbasa. Kroz ovaj projekt u Jajcu je izgrađen novi vodozahvat, zajedno s 5 rezervoara i 29 kilo-
metara cjevovoda, čime je distribucijska mreža proširena na 11 naselja. 

Lokalni vodovodi i kanalizaciona mreže: U izgradnju vodovodne i kanalizacione mreže u ja-
jačkim naseljima u 2025. godini uloženo je više 80.000 KM za izgradnju rezervoara, vodovodne 
i kanalizacione mreže u naseljima Lendići, Vrbica, Bešpelj i Kruščica.

JAVNA RASVJETA

Nastavili smo sa proširenjem i modernizacijom javne rasvjete postavljanjem LED rasvjetnih 
tijela, s ciljem zaštite okoliša i smanjenja potrošnje električne energije. U 2025. godini u elek-
trifikaciju naselja uložili smo oko 130.000 KM, ugradili smo 120 rasvjetnih tijela i postavili 60 
stubova javne rasvjete na dužini od 4 kilometara u naseljima Šibenica, Doribaba, Bungorovi-
na, Smionica, Vinac, Mile, Lučina, Bulići i Barevo.

JAJCE - GRAD POD VIDEONADZOROM

Za realizaciju projekta postavljanja „pametnih ka-
mera“ Općina Jajca obezbijedila je sredstva u visini 
od oko 120.000 KM. 

Korištenje, upravljanje i održavanje video nadzo-
ra Općina Jajce je ustupila MUP SBK/KSB s ciljem 
da projekat doprinese većoj sigurnosti građana i 
imovine. 

PROGRAM ZAJEDNIČKE KOMUNALNE POTROŠNJE

U 2025. godini za održavanje i uređenje javnih zelenih površina, čišćenje javno prometnih 
površina, održavanje javnih dječijih igrališta i rekreacionih površina, održavanje gradske de-
ponije komunalnog otpada, održavanje i potrošnju sistema javne rasvjete, zimsko i ljetno 
održavanje lokalnih i nekategorisanih puteva i gradskih ulica, održavanje vodotoka, dekorisa-
nje grada i ostalu komunalnu potrošnju uloženo je blizu 1,5 milion KM. 

OZNAČAVANJE KUĆNIH BROJEVA 

S ciljem unaprijeđenja kvaliteta života svih stano-
vnika općine Jajce  u 2025. godini pokrenuli smo 
projekat označavanja zgrada tablicama s kućnim 
brojevima i izradu adresnog registra. Kako ne po-
stoji službeni registar adresa i većina objekata nije 
označena, ovaj projekat predstavlja izuzetno važan 
iskorak za cijelu zajednicu. Vrijednost projekta izno-
si gotovo 200.000 KM, a Jajce će dobiti moderan i 
funkcionalan sistem označavanja objekata. 

Odlukom o adresnom sustavu općine Jajce u užoj gradskoj jezgri (povijesnom gradskom po-
dručju) postavljene su bijele aluminijske pločice sa natpisima tamnocrvene boje. Na cijelom 
ostalom području općine Jajce označavanje se vrši tamnoplavim pločicama s natpisom u bi-
jeloj boji. 

PROJEKTI ENERGETSKE UČINKOVITOSTI

Općina Jajce je jedna od četiri općine/grada u Bosni i Hercegovini potpisnice Sporazuma 
gradonačelnika/načelnika za klimu i energiju u okviru projekta EU za energetsku tranziciju. 
Projekat ima za cilj da se do 2030. godine realizuje niz mjera u cilju ublažavanja uticaja i 
adaptacije na klimatske promjene. I u 2025. godini nastavili smo sa realizacijom naših projeka-
ta energetske učinkovitosti u skladu sa Akcionim planom za održivu energiju i klimu SECAP i 
Strategijom razvoja općine Jajce.

Utopljavanje zgrade Općine

Završena je faza I u kojoj je zamijenjena sto-
larija i urađena termoizolacija zidova na zgradi 
Općine Jajce. Ukupna vrijednost ovog projekta 
iznosi 350.000 KM. 
Većim dijelom sredstva je obezbijedila Općina 
Jajce, a projekat su sufinansirali Fond za zašti-
tu okoliša F BiH u vrijednosti od 105.000 KM i 
Federalno ministarstvo prostornog uređenja u 
iznosu od 50.000 KM. 

Utopljavanje objekata zajedničkog stanovanja

U posljednjih pet godina kroz projekat uređenje krovova i fasada zgrada podržali smo obnovu 
i rekonstrukciju 40 zgrada i u te svrhe izdvojili blizu 400.000 KM. U 2025. godini zajedničkim 
sredstvima sa stanarima finansirali smo projekte utopljavanja na tri zgrade u ukupnoj vri-
jednosti od oko 77.000 KM. Općina Jajce u ovim projektima učestvuje sa 30% od ukupne
 investicije. Kroz dodjelu sredstava za sitne popravke Općina građanima lošijeg ekonomsko-so-
cijalnog stanja pomaže u sanaciji i rekonstrukciji objekata privatnog stanovanja.

Punionica za električna vozila

Početak turističke sezone u Jajcu označio je još jedan važan projekat. Zvanično je stavljena u 
funkciju punionica za električna vozila. Ova savremena punionica snage 120kW DC i 22kW AC 
nalazi se na mapi punionica u BiH, što će Jajce učiniti dostupnijim i privlačnijim za sve posjeti-
oce. Punionica se nalazi u naselju Pijavice, uz magistralnu cestu M-5 Jajce-Bihać što je čini lako 
dostupnom svim korisnicima, a termin upotrebe, plaćanje i zakup rezervišu se putem apli-
kacije. Punionica znači i korak ka modernizaciji infrastrukture i podrška ekološki osviještenom 
razvoju turizma. Općina Jajce je punionicu na upotrebu, prva dva mjeseca njenog rada, stavila 
potpuno besplatno za sve korisnike.

„Pametno odlaži, prirodu osnaži“

Na lokaciji Bare u Jajcu, postavljen je prvi automat za reciklažu plastičnih i staklenih boca i 
aluminijskih limenki čime se i naš grad svrstao među općine koje nude savremena rješenja 
za selektivno odlaganje otpada. Projekat su sufinansirali Ministarstvo prostornog uređenja, 
građenja, zaštite okoliša, povratka i stambenih poslova SBK/KSB i Fond za zaštitu okoliša Fe-
deracije BiH. 

„Ubaci bocu, pokreni promjenu!“

U okviru projekta RECIRCLE na području Jajca postavljen  je i drugi reciklomat, ovaj put na  
prostoru između Gradske tržnice i Tržnog centra „Bingo“ i jedan je od 10 reciklomata instali-
ranih u osam općina SBK/KSB. Riječ je o aktivnostima iz projekta prekogranične saradnje RE-
CIRCLE, koji se implementira u okviru programa INTERREG IPA IV-A Hrvatska–Bosna i Hercego-
vina–Crna Gora 2021-2027. U partnerstvu projekta je Ured za europske integracije, fondove, 
odnose s javnošću i kvalitetu prema međunarodnom standardu SBK/KSB.

Lokaciju i potrebnu infrastrukturu za reciklomate obezbijedila je Općina Jajce, a istim upravlja 
JKP „Čistoća i zelenilo“ d.o.o. Jajce.

Ove inicijative predstavljaju važan korak ka modernizaciji komunalne infrastrukture i jačanju 
odgovornosti prema okolišu ali i poticanje društvene solidarnosti. Tako će građani, kroz ovu 
ekološku aktivnost, podržati rad svojih udruženja. Kako? Svaka boca donosi sredstva koja će 
biti usmjerena ka humanitarnim ciljevima.

OBNOVA I IZGRADNJA OBJEKATA

Rekonstrukcija stare zgrade Dječijeg vrtića

Sredstvima u visini od 350.000 KM završena je sanacija preostala tri paviljona kompleksa 
bivšeg vrtića „Naša radost“ čime su u potpunosti završeni radovi C faze. Ovaj kompleks sastoji 
se od četiri paviljona koja su na upotrebu predata Javnoj predškolskoj ustanovi Dječiji vrtić 
„Bare“. U dva paviljona već boravi 62 djece uzrasta od 3-6 godina, u jednom paviljonu bit će 
smještena kuhinja sa pomoćnim prostorijama. 

Četvrti prostor planiran je za mališane jasličkog uzrasta od 1-3 godine koji će, nakon opre-
manja, u 2026. godini primiti najmlađe jajačke mališane, čime će Dječiji vrtić „Bare“ otvoriti 
i jaslice.

Projekat izgradnje hospicija 

Jajačkoj bolnici u 2025. godini odobrena su sredstva u iznosu od oko 1,4 miliona KM za grad-
nju hospicija. Iz sredstava kredita Vlade SBK/KSB za kapitalne projekte od interesa za kanton 
800.000 KM dodijeljeno je JU Opća Bolnica Jajce za nastavak radova na izgradnji hospicija. 
235.000 eura stiglo je iz Programa finansijske potpore Vlade Republike Hrvatske za provedbu 
programa i projekata od interesa za hrvatski narod u BiH. Općina Jajce u ove svrhe izdvojila je 
100.000 KM. 

Opća bolnica Jajce danas raspolaže sa osam kreveta u odjelu palijativne njege, jedinog takvog 
na području našeg Kantona, a rekonstrukcijom postojeće bolničke zgrade kapacitet će se 
proširiti na 32 kreveta.  

Izgradnja i rekonstrukcija društvenih domova 

Nakon što smo u prethodnoj godini izvršili pripremne radnje i izradili projektnu doku-
mentaciju, u 2025. godini kreditnim sredstvima Vlade SBK/KSB namijenjenim za izgradnju i 
rekonstrukciju infrastrukture od značaja za općine na području Srednjebosanskog kantona u 
visini od 370.000 KM počeli su radovi na izgradnji Društvenog doma Divičani – faza I. U 2025. 
godini nastavljeni su radovi na izgradnji Društvenog doma na Vlasinju. Završeni su radovi na 
krovištu Društvenog doma Peratovci. 
U sanaciju društvenih domova u mjesnim zajednicama Rika, Klimenta, Doribaba, Barevo i 
Bešpelj uložili smo sredstva u iznosu od 115.000 KM.  

SPORTSKA INFRASTRUKTURA

Stadion Mračaj 

Ugovor je vrijedan 1.402.589,46 KM, a riječ je o radovima na izgradnji pomoćnog terena sta-
diona Mračaj sa popratnim objektima. U prvoj fazi grade se natkrivene tribine sa 920 mjesta, 
svlačionice i toaleti za igrače, timske prostorije i ekonomat. Sprat je rezervisan za fan šop i 
kafe objekat. Nakon toga uslijedit će druga faza radova koja predviđa izgradnju nogometnog 
terena sa umjetnom travom i sistemom za navodnjavanje, atletskom stazom i terenima za 
ostale sportove. 

Sanacija malonogometnog terena u naselju Vlasinje

Sa željom da svim stanovnicima našeg grada, ma u kojem naselju živjeli, obezbijedimo uslove 
i za sportske manifestacije, uložili smo blizu 45.000 KM u nastavak sanacije stadiona u naselju 
Vlasinje.

Na stadionu Mračaj postavljene sprave za vježbanje

Ovim su poboljšani uslovi treniranja za sportske ekipe, ali i pojedinace koji ovaj prostor koriste 
za treninge i održavanja tjelesne kondicije. Postavljanju sprava prethodilo je uređenje ovog 
dijela stadiona, pa je tako asfaltirana podloga, a postavljene su i klupe za sjedenje. Projekat je 
provela JU Sport i rekreacija Jajce.

Općina Jajce jedna je od rijetkih općina u BiH koja nizom projekata podstiče mlade da 
ne napuštaju svoj grad. Za projekte podrške mladima, poticaje u poljoprivredi, program 
podrške porodiljama, programe energetske učinkovitosti, zdravstvenu i socijalnu zaštitu,  
upošljavanje volontera i stipendiranje u 2025. godini izdvojeno je  više od 1,5  miliona KM.

PRVO STAMBENO ZBRINJAVANJE

U 2025. godini izdvojeno je 188.518 KM, a pravo na subvenciju ostvarilo je 27 korisnika.

Program podrške subvencioniranja prvog stambenog zbrinjavanja mladih Općina Jajce imple-
mentira već četvrtu godinu. Subvenciju u neto iznosu od 7.000 KM ostvaruju lica, ne starija 
od 40 godina, sa područja Jajca, koja kupuju ili grade prvu stambenu nekretninu na području 
općine Jajce. Do sada je izdvojeno 968.518 KM, a pravo na subvenciju ostvarilo je ukupno 
137 korisnika. 

U 20 GODINA 2848 STIPENDIJA

Da u znanje ulažemo potvrdili smo i 2025. godine dodjelom 119 stipendija za školsku 
2024/2025. godinu u ukupnoj vrijednosti od 161.500 KM.

2025. godina je i jubilarna godina. U 20 godina, za stipendiranje iz Budžeta Općine Jajce, 
izdvojeno je preko 3 miliona KM i potpisano 2848 ugovora o stipendiranju. 

Općina Jajce, kao jedna od rijetkih općina u BiH, svojim stipendistima uplati cjelokupan iznos 
stipendije. Stipendija za studente prve godine studija iznosi 1000 KM, druge, treće, četvrte i 
pete nezavršne godine studija 1500 KM i pete godine završnog ciklusa studija i šeste godine 
studija 2000 KM.

Načelnik Općine Jajce Edin Hozan: „Ulaganje u znanje je veoma važno. Sretan sam da smo 
zadržali kontinuitet ovog programa. Prije 20 godina Općina Jajce dodijelila je prvih 25 
stipendija. I ovim činom vas želimo ohrabriti da nastavite studirati i biti ponos svojih roditelja 
i svoga grada“. 

U 16 GODINA PRAKSA ZA 260 MLADIH VOLONTERA

Projekat upošljavanja mladih sa visokom stručnom spremom za obavljanje pripravničkog staža 
i sticanje jednogodišnjeg radnog iskustva Općina Jajce implementira 16 godina, a kroz isti je 
prošlo više od 260 volontera. Projekat u cjelosti finansira Općina Jajce. U Općini Jajce volon-
terski staž obavljaju i mladi koji su ugovore o volontiranju potpisali sa kantonalnim, fede-
ralnim i državnim ministarstvima.

NOVČANI DAR ZA SVAKU NOVOROĐENU BEBU 

Posebno smo ponosni na naš Program podrške 
porodiljama, odnosno novčani dar za svaku 
novorođenu bebu koji traje već deset godina. 
U 2025. godini u ove svrhe izdvojeno je 80.000 
KM i darovano 135 novorođenčadi.

Općina Jajce je, u 10 godina kroz ovaj pro-
gram, darovala 1573 novorođenčadi i izdvoji-
la 900.000 KM. 

Novčani dar Općine Jajce je jednokratna novčana naknada u iznosu od 500 KM i odnosi se na 
sve novorođene bebe čija majka ima prebivalište na području Jajca. Porodicama u kojima je 
jedan od roditelja djeteta nezaposleno dar iznosi 700 KM, a porodice u kojima su oba roditelja 
nezaposlena ostvaruju pravo na poklon u visini od 1000 KM.

POTICAJI RAZVOJA POLJOPRIVREDE

Općina Jajce ulaže značajna sredstva u poljo-
privredu s ciljem da podigne standard života 
i zaustavi odlazak ljudi. Raduje činjenica da 
mladi, uz određene programe poticaja, ostaju 
u ruralnim područjima. 

U 2025. godini Općina Jajce izdvojila je 
500.000 KM za poticaje u poljoprivredi. 

I u  2025. godini jajački poljoprivrednici 
mljekarama su predali 2,1 milion litara mlijeka. Za svaki litar proizvedenog i otkupljenog 
mlijeka Općina Jajce isplaćuje premiju u iznosu od 0,14  KM po litru. Na području općine 
registrovano je 255 proizvođača mlijeka sa preko 2.600 grla, a otkup vrše tri mljekare. 

Za poticaje u mljekarstvu izdvojeno je blizu 300.000 KM. Značajna sredstva izdvajaju se i za 
poticaje u oblasti ovčarstva i kozarstva, pčelarstva, peradarstva, plasteničke proizvodnje, 
ratarstva, svinjogojstva, tov junadi i uzgoj konja. Općina Jajce izdvojila je i dio sredstava za 
nadokandu štete u animalnoj poljoprivrednoj proizvodnji. Investicije u poljoprivredi od ove 
godine odnose se na izgradnju štalskih objekata i nabavku plastenika.

Broj registrovanih poljoprivrednih proizvođača iz godine u godinu se povećava. U 2025. 
godini upisana su nova 62 poljoprivrednika, što je ukupno 2172 poljoprivredna proizvođača 
na području Jajca.

Uspješna proizvodnja kornišona

2023. godine kroz pilot projekat na području 
općine Jajce proizvedeno je 30 tona krastava-
ca kornišona. Uzgoj kornišona nastavljen je i 
u 2024.  i 2025. godini. Proizvedeno je i otku-
pljeno u tri godine ukupno 140 tona kornišo-
na. Zemljoradničke zadruge „AT“ Donji Vakuf 
i „Gračanka“ iz Gračanice osigurale su otkup i 
plasman proizvoda. 

U 2025. godini 12 kooperanata proizvelo je 55 tona kornišona prve klase u vrijednosti od 
oko 100.000 KM.

ZDRAVSTVENA I SOCIJALNA ZAŠTITA

U svrhu podrške projekata zdravstvene i socijalne pomoći u 2025. godini izdvojeno je goto-
vo 230.000 KM.

Sredstva su namijenjena za pomoć porodicama oboljelih i socijalno ugroženih građana, po-
sjete uz vjerske blagdane, podršku za bolesne i socijalno ugrožene članove Udruženja/Udru-
ge penzionera/umirovljenika, podršku projektima za poboljšanje uslova stanovanja romske 
populacije, Domu zdravlja za dio troškova angažovanja logopeda, pomoć osobama oboljelim 
od dijabetesa, pomoć Javnoj kuhinji i aktivnostima Crvenog križa. Općina Jajce pet godina 
implementira projekat podrške vantjelesnoj oplodnji za koji je do sada izdvojeno 70.000 KM.

250.000 KM  ZA BORAČKA UDRUŽENJA

Sredstva su namijenjena za pomoć u liječenju, rad boračkih udruženja i podršku u finansiranju 
obilježavanja značajnih datuma i u odnosu na ranije godine iznos je u 2025. godini dodatno 
uvećan.

30.000 KM ZA POMOĆ U RADU VJERSKIH ZAJEDNICA

Općina Jajce, kao jedna od rijetkih općina, svake godine izdvaja sredstva kao podršku projekti-
ma vjerskih zajednica. Sredstva su namijenjena vjerskim zajednicama koje djeluju na području 
općine Jajce u svrhu pomoći u radu, izgradnji i održavanju vjerskih objekata. Dio sredstava 
namijenjen je i za rad Samostana časnih sestara u Jajcu.

POSJETE I PRIJEMI UZ VJERSKE PRAZNIKE

Načelnik općine Jajce Edin Hozan i Predsjedavajući OV Jajce Josip Topić upriličili su prijeme uz 
vjerske praznike/blagdane. Radost ramazanskog i kurban Bajrama, Uskrsa i Božića podijelili su 
sa svojim sugrađanima na tradicionalnim prijemima. Nije izostala ni posjeta porodicama slabi-
jeg imovnog stanja i darivanje uz vjerske praznike/blagdane. U mjesecu Ramazanu BZK „Pre-
porod“ Jajce organizovao je niz druženja sa građanima. U povodu Božića i Uskrsa upriličeni su 
svečani koncerti, a radost Božića obilježio je i Advent u Jajcu.

Zajedničkim posjetama prijemima, koncertima i drugim događajima uz vjerske praznike Jajce 
je pokazalo da su zajedništvo, tolerancija i prijateljstvo najveće vrijednosti. Uz međusobno 
poštovanje gradi se i bolje Jajce.

PROJEKAT ZAŠTITE PLIVSKIH JEZERA

U skladu sa Zaključkom OV Jajce o proglašenju Plivskih jezera zaštićenim područjem tokom 
2025. godine predstavljen je Nacrt Stručnog obrazloženja za zaštitu donjeg toka rijeke Plive i 
Plivskih jezera kao osnova za proglašenje rijeke Plive zaštićenim područjem. Jajce vodu Plive 
koristi za piće, prostor Plivskih jezera je nacionalni spomenik, te je važnost zaštite tim veća. 
Ministarstvo okoliša i turizma F BiH odobrilo je sredstva za izradu studije, a Općina Jajce ovom 
projektu dala je veliku podršku.

Početak 2026. godine označio je proces javnog uvida u set dokumenata za proglašenje 
zaštićenog područja – Zaštićeni pejzaž Plive (IUCN kategorija V). Cilj ovog procesa je osigurati 
dugoročnu zaštitu prirodnih vrijednosti pejzaža Plive, uz istovremeno usklađivanje zaštite sa 
postojećim načinima korištenja prostora i razvojnim potrebama lokalne zajednice. Komisija 
za očuvanje nacionalnih spomenika BiH proglasila je 2009. godine Plivska jezera nacionalnim 
spomenikom kao „Kulturni krajolik - Plivska jezera s kompleksom mlinova na Plivi kod Jajca“.

Proces održive zaštite uključuje i izradu Plana upravljanja za koji je projektom „Via delle 
Cascate“ italijanska Agencija za razvojnu saradnju osigurala značajna financijska sredstva, a 
projekt provodi CISP-a u Bosni i Hercegovini u saradnji sa JU „Agencija za kulturno-povijesnu 
i prirodnu baštinu i razvoj turističkih potencijala grada Jajca“.

VIA DELLE CASCATE/PUTEVIMA VODOPADA 

Projekat će doprinijeti jačanju lokalne zajednice, očuvanju prirodnih resursa i unaprjeđenju 
održivog turističkog razvoja. 

Riječ je o projektu podrške razvoju održivog turizma u centralnoj i sjeverozapadnoj Bosni koji 
se provodi na području Srednjebosanskog i Unsko-sanskog kantona u općinama Jajce, Travnik 
i Bihać. Projekat, ukupne vrijednosti 1,8 miliona eura, finansira Agencija za razvojnu saradnju 
Italije (Agenzia Italiana per la Cooperazione allo Sviluppo - AICS), a implementira italijanska 
organizacija CISP (Comitato Internazionale per lo Sviluppo dei Popoli).

Kroz tri godine, krajnji učinak projekta je kreiranje turističko-kulturne mape Via delle 
Cascate/Putevima vodopada, stvaranje novog turističkog proizvoda, uspostava nove turističke 
rute, promocija kulturnih, prirodnih i historijskih vrijednosti ovih područja i jačanje privrednih 
kapaciteta u cilju stvaranja novih radnih mjesta. Partner u ovom projektu za Općinu Jajce je JU 
„Agencija za kulturno-povijesnu i prirodnu baštinu i razvoj turističkih potencijala grada Jajca“. 

Prva radionica održana u Jajcu

Jajce je bilo domaćin prve radionice koja je imala za cilj izradu mape zajednice kao svoje-
vrsnog glasa zajednice uz uključivanje lokalnih aktera u proces identifikacije resursa, potre-
ba i potencijala, s posebnim fokusom na održivi razvoj, kulturnu valorizaciju i participativno 
planiranje. Radionica je bila prilika da učesnici iz Jajca, Travnika i Bihića podijele svoja znanja, 
iskustva i perspektive u oblasti turizma. 

Javni poziv - “Pokreni/unaprijedi svoj posao”

U okviru projekta otvoren je i Javni poziv za učešće u programu obuka u sektoru turizma i 
srodnim lancima vrijednosti. Ukupan fond iznosi 360.000 eura. Sredstva su namijenjena za na-
bavku opreme i repromaterijala ili usluga kroz grant sredstva do 10.000 eura za unapređenje 
postojećeg ili pokretanje novog biznisa i do 15.000 eura za konzorciji od najmanje 3 kolektiva.

JAČANJE POVJERENJA I KOHEZIJE U ZAJEDNICAMA U BIH

Nastavak je to projekta „Možemo bolje“ koji je u općini Jajce implementiran prethodnih 
godina. Projekat okuplja 25 lokalnih samouprava u BiH koje aktivno rade na jačanju povjere-
nja i kohezije u svojim zajednicama. Projekta finansira Služba za instrumente vanjske politike 
Evropske unije u okviru Instrumenta za susjedstvo, razvoj i međunarodnu saradnju, a zajedno 
provode Europska unija u BiH, Ujedinjene nacije u BiH, Misija OSCE-a u BiH i Vijeće Europe.

POVELJA O IZGRADNJI ZDRAVIH ZAJEDNICA

Potpisivanjem Povelje o posvećenosti zdravlju 
zajednice Općina Jajce pridružila se porodici 
od 40 općina, opština i gradova iz cijele Bosne i 
Hercegovine potpisnica ovog dokumenta. 
Poveljom Općina Jajce izražava svoju 
posvećenost principima transparentnosti, 
odgovornosti i zaštite javnih politika od utica-
ja duhanske industrije i dio je mreže lokalnih 
samouprava koje svojim primjerom doprinose 
jačanju javnog zdravlja i povjerenja građana u 
institucije.

PROJEKAT C.A.R.E.S. - CARITAS BANJA LUKA

Općina Jajce potpisala je Memorandum o ra-
zumjevanju sa humanitarnom organizacijom 
Caritas biskupije Banja Luka u okviru realizaci-
je projekta C.A.R.E.S. Projekat se odnosi na 
unaprijeđenje zdravlja i dobrobiti margina-
liziranih i osoba u potrebi, posebno starijih 
žena i osoba s invaliditetom kroz stručne, rodno 
osjetljive usluge kućne njege, psihosocijalnu 
podršku i zagovaranje, a finansira ga Savezno 
Ministarstvo za socijalna pitanja, zdravstvo, 
njegu i zaštitu potrošača Republike Austrije 

putem Caritasa Austrije. U Jajcu je održana prezentacija, a ravnatelj Banjalučkog Caritasa dr. 
Miljenko Aničić predstavio je  djelovanje ove humanitarne organizacije i zahvalio se Općini 
Jajce na spremnosti da podrži inicijative koje brinu o najugroženijim članovima društva.

SCORE PROJEKAT 

Općina Jajce jedna je od 10 lokalnih samouprava na čijim područjima se provodi  SCORE pro-
jekat - Mostovi povjerenja – unapređenje socijalne kohezije i otpornosti u Bosni i Hercegovini. 
Projekat implementira UNDP uz finansijsku podršku Vlade Danske. Projekat ima za cilj sma-
njenje socijalnih podjela, jačanje povjerenja i unaprjeđenje demokratskog angažmana s 
posebnim naglaskom na uključivanje marginaliziranih grupa, kao što su žene i mladi, te nji-
hovom uključivanju u proces donošenja odluka, s ciljem stvaranja povoljnog okruženja za 
demokratski razvoj i evropske integracije.

YOUTH MEDIA CONNECT!

Jajce je bilo domaćin seminara za studente u okviru projekta „Youth Media Connect!“ – Sed-
mica kulturne razmjene i kreativnog otkrivanja u srcu Bosne i Hercegovine. Projekat je oku-
pio studente iz Švicarske i Bosne i Hercegovine koji su tokom sedam dana aktivno radili na 
unaprjeđenju svojih vještina medijske pismenosti i interkulturalnog dijaloga među mladima. 
Polaznici su imali priliku upoznati bogatu kulturnu i historijsku baštinu grada Jajca i kroz svoje 
izvještaje i medijske sadržaje predstaviti Jajce široj međunarodnoj publici.  Ova aktivnost dio 
je projekta „Local Diaspora Meetup - Building Bridges for a Better Future“ koji se realizuje uz 
podršku Vlade Švicarske. Projekat podržava Movetia - Nacionalna agencija za razmjenu i mo-
bilnost mladih iz Švicarske. Implementator projekta je mreža i-platforma/i-dijaspora čiji cilj je 
podržati i promovisati razvoj Bosne i Hercegovine povezivanjem dijaspore BiH u Švicarskoj. 
Općina Jajce dala je podršku realizaciji ovog projekta.

SEDMICA CIRKULARNE EKONOMIJE

COD Jajce je i ove godine organizovao setove edukativno – kreativnog programa, a u okviru 
sedmice cirkularne ekonomije održan je i sajam za žene poduzetnice. Mladi su kroz dvije ra-
dionice učili kako produžiti životni vijek tekstila i bicikala. Podršku projektu dali su mladi etno 
radionice KUD-a „Jajce“.

UDRUŽENJE ŽENA PODUZETNICA JAJCE

Povezivanje sa sličnim udruženjima u BiH i Sa-
jam ženskog poduzetništa, neke su od inicijati-
va koje je u 2025. godini realizovalo Udruženje 
žena poduzetnica Jajca osnovano kroz im-
plementaciju projekta BIHUB II - Okruženje 
za podršku ženskom zelenom i održivom po-
duzetništvu. Projekat sufinansira Ministarstvo 
evropskih i vanjskih poslova Republike Sloveni-
je, realizuju Centar za Obrazovanje i Druženje 
Jajce i Biznis centar Jajce u okviru partnerske 
saradnje sa nevladinom organizacijom Kul-

turno izobraževalno društvo PiNA i Katapult iz Slovenije. Projekat podržava Općina Jajce. 
Zahvaljujući ovom projektu, neke članice su ostvarile poticaje za razvoj svoje djelatnosti.

Cijeneći važnost kontinuiranog rada na osnaživanju žena u poduzetništvu, održan je Sajam 
ženskog poduzetništva i upriličena radionica “Cirkularna ekonomija u poduzetništvu – pre-
dnosti i izazovi”. Bila je to prilika da poduzetnice sa područja općine Jajca predstave svoje 
proizvode i usluge i na taj način promovišu svoj rad, ali i da učešćem u radionici steknu nova 
znanja i razmijenu iskustva. 

U okviru ovog projekta održana je i radionica „Strateško planiranje u 2025. godini“ koja je 
okupila poduzetnice s ciljem da nauče unaprijediti svoju poslovnu strategiju, prilagoditi se 
tržišnim promjenama i osigurati dugoročnu stabilnost svojih biznisa.

PODRŠKA PROJEKTIMA NVO JAJCA

Općina Jajce dodijelila je 32.000 KM nevladinim organizacijama i omladinskim grupama za 
realizaciju 7 projekata. 

Odabrani projekti odnose se na oblasti zdravstvene zaštite, kulture, edukacije i socijalne 
inkluzije, a implementirali su ih: Udruženje Vodopad ljubavi kroz projekt Osnaživanje kapa-
citeta udruženja kroz senzornu terapiju i edukativno-rehabilitacijsku podršku, UG Gradski du-
hački orkestar/Limena glazba Jajce – Glazba kao druga škola, Udruženje dijabetičara djece i 
mladih Slatki put Jajce – Dijabetes ne bira – nauči, spriječi, liječi, KUD Stari grad Jajce - Među-
narodni festival Dani mladosti Jajce 2025, Udruga Hrvoja Vukčić Hrvatinić Jajce – Boje slobod-
nog grada – Likovno stvaralaštvo mladih, OK Dijamant – Kolo i njegova ljepota i KUD Jajce – VI 
Međunarodni dječiji festival folklora Jajce.

Općina Jajce izdvaja značajna sredstva za pomoć učenicima, ulaže u poboljšanje školske infra-
strukture, učestvuje u opremanju školskih kabineta, nabavci školskog pribora za djecu slabijeg 
materijalnog stanja, podršci školskih takmičenja i projekata, te sufinansira troškove prijevo-
za za srednjoškolce. Kada vremenske prilike to dozvole Općina finansira i školu skijanja za 
najmlađe.

NAJBOLJI JAJAČKI SREDNJOŠKOLCI I OSNOVCI

Općina Jajce je u trinaest godina ispratila i nagradila za dobre uspjehe tačno 300 učenika 
generacije među kojima 91 srednjoškolac i 209 osnovca i s ponosom se može reći da je malo 
općina u Bosni i Hercegovini koje na ovakav način nagrađuju znanje.

Deset najboljih srednjoškolaca

S početka maja ulice Jajca zasjale su u slavljeničkom duhu, dok je 198 maturanata iz devet 
završnih razreda jajačkih srednjih škola, 103 učenika Srednje škole „Nikola Šop“ i 95 Srednje 
strukovne škole Jajce, svečano defilovalo obilježavajući kraj srednjoškolskog obrazovanja. 

Maturante je pozdravio Načelnik općine Jajce Edin Hozan: 
„Godine provedene u klupama jajačkih škola nisu bile samo nastava i ispiti. To su bile godine 
prvih prijateljstava, prvih ljubavi i prvih velikih snova. Znajte da nije slučajno što ste upravo 
ovdje odrasli – u gradu bogate prošlosti i čiste duše. Jajce vam je dalo temelje, korijene, vri-
jednosti. Gdje god vas život odvede, uvijek nosite sa sobom tu pripadnost, jer bez obzira koliko 
daleko otišli, Jajce će uvijek biti vaš dom. Ne plašite se promjena – vi ste rođeni da mijenjate 
svijet. Vjerujte sebi, budite hrabri, čuvajte svoje snove i nikada ne prestajte učiti. Neka vam 
svaki novi korak bude ispunjen smislom, radošću i ponosom. A kada se jednom vratite na ulice 
svog grada, da vas dočeka sa istim osmijehom s kojim vas je ispratio“.

Učenicima generacije Općina Jajce dodijelila je novčani poklon u iznosu od po 500 KM, knjigu 
i cvijeće, a njima će u nastavku školovanja biti osigurana i općinska stipendija. Općina Jajce 
finansirala je troškove maturalne zabave za sve maturante. 

Ova generacija iznjedrila je 10 učenika generacije. Taj epitet ponijeli su učenici Srednje 
škole „Nikola Šop“ Jajce: Klara Crnoja, Mihaela Bogić, Marina Jelica, Muamer Mačak, Semira 
Hrnjić, Nejra Imamović, Dalila Mukić i Anđela Radić i učenici Srednje strukovne škole Jajce Edis 
Hajder i Tarik Spahić.

Četrnaest najboljih osnovaca 

Već po tradiciji Općina Jajce priređuje prijem za osnovce koji su nosioci posebne diplome 
“Učenik generacije”. Tako je bilo i u 2025. godini. Epitet učenik generacije ponijelo je 14 
školaraca u četiri osnovne škole: „Berta Kučera“, „13. rujan“, „Jajce“ Kruščica i „Braća Jezerčić“ 
Divičani. Uz ružu za najbolje obezbijeđeni su i novčani pokloni, dar Općine Jajce, u iznosu od 
po 200 KM.

Kenan Hadžić, Benjamin Spahić, Amina Mešić, Elma Hozan, Ahmed Hrnjić, Amra Čajo i Emina 
Makul (OŠ „Berta Kučera“), Iva Tokić, Ena Bičo i Tea Bliznac (OŠ „13. rujan“), Esma Agić, Ha-
lima Meštrovac i Džejlana Bačvić (OŠ „Jajce“ Kruščica) i Zvonimir Crnoja (OŠ „Braća Jezerčić“) 
učenici su generacije jajačkih osnovnih škola čiji rezultati su obilježili generaciju osnovaca u 
periodu 2016/2025. godine. Oni su od početka školovanja u svojim knjižicama bilježili samo 
petice. Prijemu su uz učenike generacije prisustvovali i direktori/ravnatelji četiri osnovne škole 
i razredne starješine najboljih školaraca.

GOSTI JAJCA NASTAVNICI I UČENICI ŠKOLE IZ ISTANBULA

Načelnik Općine Jajce Edin Hozan ugostio 
je delegaciju škole „Bakırköy Anadolu İmam 
Hatip Lisesi“ iz Istanbula, koja je boravila u 
posjeti Osnovnoj školi „Berta Kučera“. 

Nastavak je ovo višegodišnje saradnje ovih 
škola u okviru projekta Instituta Yunus Emre 
koji podržava i Općina Jajce. 

POSJETE JAJAČKIM ĐACIMA PRVACIMA

Dvanaestu godinu Općina Jajce nastavlja tradiciju posjete jajačkim prvačićima. Prigodnim 
poklonima, školskim priborom i slatkišima počastili smo 157 prvačića upisanih u četiri os-
novne škole. A prvačići su nas počastili pjesmom i toplim prijemom. Načelnik općine Jajce 
Edin Hozan poželio je malim školarcima i njihovim učiteljima i učiteljicama sretan početak 
nove školske godine, dobro zdravlje, mnogo dobrih ocjena, sretnih školskih dana i lijepih us-
pomena. Općina Jajce osigurala je i školski pribor za djecu čije porodice se nalaze u stanju 
socijalne potrebe i sve učenike romske pripadnosti.

U dvanaest godina, posjetom i poklonima, obradovali smo 2.222 prvačića. 

PODRŠKA PRIJEVOZA SREDNJOŠKOLACA

U 2025. godini Općina Jajce je, u želji da olakša roditeljima učenika srednjih škola, nastavila sa 
projektom subvencioniranja troškova autobuskog prijevoza za jajačke srednjoškolce u iznosu 
od 180.000 KM. Riječ je o subvenciji troškova prijevoza koju Općina Jajce implementira već 
četvrtu godinu. Cilj je, uz subvenciju, osigurati i autobusnu liniju prema svim naseljima.

AMBASADORICA KRALJEVINE ŠPANIJE U BiH

U službenoj posjeti Općini Jajce boravila je NJ.E. María Molina Álvarez de Toledo ambasadori-
ca Kraljevine Španije u Bosni i Hercegovini sa saradnicima s ciljem povezivanja lokalnih zajed-
nica u BiH i Španiji. Načelnik Hozan zahvalio se na iskazanom interesu za saradnju sa Jajcem 
i uputio je zahvalnost Ambasadi i narodu Kraljevine Španije na podršci u obnovi Hrama boga 
Mitre u Jajcu, jednog od najznačanijih mitreuma u Evropi. Tokom boravka u Jajcu Ambasado-
rica Kraljevine Španije posjetila je i spomenike u užoj gradskoj jezgri i s posebnim zado-
voljstvom obišla Hram boga Mitrasa i Vodopad Plive.

DELEGACIJA AMBASADE KRALJEVINE NORVEŠKE U BIH

U Jajcu je boravila delegacija Ambasade Kraljevine Norveške u BiH predvođena zamjenikom 
šefa Misije Stefanom Almehagenom Sandstadom. U delegaciji su bili i predstavnici Norveškog 
Ministarstva vanjskih poslova i Norveške agencije za razvojnu saradnju (Norad). Cilj posjete 
je bila evaluacija projekta vodosnabdjevanja desne obale Vrbasa sa izvorišta Resnik, za čiju 
provedbu je navjećim dijelom sredstva obezbijedila upravo Norveška Vlada kroz evropski 
grant iz fonda bilateralnih donatora u okviru programa Investicioni okvir za Zapadni Balkan 
(WBIF). 

JAJCE POSJETILA ŠEFICA TERENSKOG UREDA MISIJE OSCE

Misija OSCE-a opravdala je svoje djelovanje na 
području općine Jajce, potvrdili su to Načel-
nik Općine Jajce Edin Hozan i predsjedava-
jući Općinskog vijeća Jajce Josip Topić tokom 
posjete Jajcu nove šefice Terenskog ureda 
Misije OSCE-a u BiH sa sjedištem u Travniku 
Magdalene Stanczyk. 

Razgovaralo se o dosadašnjim zajedničkim 
projektima Općine Jajce i OSCE-a i trenutnim 
aktivnostima u oblasti ekologije, stambenog 

zbrinjavanja socijalno ugrožene kategorije građana s posebnim osvrtom na romsku populaci-
ju. Gospođa Stanczyk izrazila je zahvalnost Općini Jajce na  uspješno realizovanim projektima 
s Misijom OSCE-a.

DELEGACIJA JICA TIMA

Jajce je posjetila delegacija JICA tima za praćenje Programa zajedničkog stvaranja zna-
nja (KCCP) Japanske agencije za međunarodnu saradnju (JICA). Članovi misije programa JICA 
KCCP dr. Naoyuki Hara i Yasumitsu Kinoshita profesori Univerziteta Kagawa, Daisuke Oguri 
glavni programski direktor JICA Shikoku centra i Naida Huskanović tehnički koordinator JICA-e 
za BiH sastali su se sa predstavnicima Općine Jajce. 

Gosti iz Japana interesovali su se o strateškim ciljevima razvoja turizma općine Jajce, posebno 
u oblasti turističke promocije. 

MINISTAR RASELJENIH OSOBA I IZBJEGLICA F BIH NERIN DIZDAR 

Ministra Dizdara primio je Načelnik općine 
Jajce Edin Hozan. Tokom susreta razgovaralo se 
pitanjima povratka, unapređenju uslova života 
povratnika, projektima u oblasti infrastrukture 
i povratka. 

Načelnik Hozan zahvalio se ministru Dizdaru 
na dosadašnjoj podršci i izrazio nadu da će 
projekti Općine Jajce biti prepoznati i u nared-
nom periodu. 

Ministar Dizdar pohvalio je aktivnosti Općine Jajce i istakao da će, u skladu s nadležnostima 
Ministarstva, nastaviti pružati podršku projektima koji doprinose održivom povratku, novim 
radnim mjestima i ravnomjernom razvoju lokalnih zajednica, među kojima je i Jajce. 

MINISTRICA OKOLIŠA I TURIZMA  NASIHA POZDER 

Ministricu Pozder ugostio je Načelnik Općine 
Jajce Edin Hozan sa saradnicima. Na radnom 
sastanku predstavljeni su projekti iz turizma, 
s posebnim osvrtom na prezentaciju uređenja 
plaže na Malom Plivskom jezeru. 

Razgovaralo se i o aktivnostima upravljanja ot-
padom i unaprijeđenja rada gradske deponije, 
ali i budućim projektima razvoja lokalne za-
jednice koji bi mogli imati podršku Federalnog 

Ministarstva okoliša i turizma. 

Upriličen je i obilazak spomeničke baštine Jajca i prirodnih ljepota, a ministrica Pozder zvanično 
je otvorila 6. Desant Festival. 

DELEGACIJA VLADE SBK/KSB U POSJETI JAJCU

Općina Jajce ugostila je delagaciju Vlade SBK/KSB. Premijera i ministre u Vladi Kantona pri-
mili su Načelnik općine Jajce Edin Hozan i predsjedavajući Općinskog vijeća Jajce Josip Topić. 
Razgovaralo se o projektima od značaja za lokalnu zajednicu. Delegacija Vlade posjetila je 
obnovljeni dio zgrade dječjeg vrtića „Naša radost“, a potom i JPU Dječji vrtić „Bare“ Jajce. 

Obilazak je nastavljen posjetom gradilištu na lokaciji izgradnje mosta i kružnog toka na lokalite-
tu Mračaj – kompleks SRC „Mračaj“ i gradskoj plaži na Malom Plivskom jezeru. Gosti su po-
sjetili i dio izgrađenog i asfaltiranog lokalnog puta Mile – Vlasinje.

DIREKTOR KANTONALNE UPRAVE BORACA

Direktor Kantonalne uprave za branioce SBK/
KSB Nijaz Duratbegović boravio je u službenoj 
posjeti Općini Jajce.

Tokom sastanka s predstavnicima lokalne 
samouprave razgovoralo se o pitanjima iz 
oblasti boračko-invalidske zaštite, te projekti-
ma i aktivnostima usmjerenim na poboljšanje 
položaja boraca i njihovih porodica

DELEGACIJA OPĆINE VUKA U POSJETI JAJCU

Zajedničke aktivnosti u okviru programa prekogranične saradnje između Republike Hrvatske i 
Bosne i Hercegovine, općine Jajce i Vuka nastavile su i u 2025. godini kroz implementaciju pro-
jekta „Sanacija zgrade vrtića i izgradnja pješačkih staza“. Tim povodom u posjeti Općini Jajce 
boravila je delegacija Općine Vuka predvođena načelnikom Damirom Maričićem. Delegacija 
prijateljske Vuke posjetila je obnovljeni dio stare zgrade vrtića koji je dijelom sufinansiran i 
sredstvima iz Državnog proračuna Republike Hrvatske putem Ministarstva regionalnog razvo-
ja i fondova Evropske unije. 

DELEGACIJA IZ GRADA PETRINJE U POSJETI JAJCU

Općinu Jajce posjetila je delegacija iz Grada Petrinje predvođena zamjenicom gradonačelnice 
Teom Rambovsek Aleksić i predsjednikom Vijeća bošnjačke nacionalne manjine Grada Petri-
nje Hajrudinom Kulašićem. U delegaciji su bili i vijećnici Gradskog vijeća Petrinje i drugi zvani-
čnici ovog grada. Goste su primili Načelnik općine Jajce Edin Hozan i Predsjedavajući 
Općinskog vijeća Jajce Josip Topić sa saradnicima. Razgovaralo se o mogućnostima saradnje 
između dvije lokalne zajednice, razmjeni iskustava i uzajamnoj podršci u realizaciji budućih 
projekata. 

POSJETA OPĆINAMA SZEKSZÁRD I VUKA

Na poziv gradonačelnika Szekszárda Attile Berlingera delegacija Općine Jajce posjetila je 
partnerski grad Szekszárd u Mađarskoj. Općina Jajce i općina Szekszárd partnerski su gradovi 
od 2016. godine. Posjeta je upriličena u povodu Duhovnog festivala „Pedesetnice“, a bila je to 
i prilika da se razgovara o nastavku saradnje u oblasti kulture, privrede, sporta i turizma. 

Delegacija Općine Jajce predvođena Načelnikom Edinom Hozanom i predsjedavajućim 
Josipom Topićem posjetila je i općinu Vuka.  Sa Načelnikom Damirom Maričićem razgovarali 
su o budućim projektima i inicijativama koje će unaprijediti partnerstvo između općina Jajce 
i Vuka.

CVIJET SREBRENICE

Na poziv Saveza bh. udruženja u Austriji „Consilium Bosniacum“ Načelnik općine Jajce Edin 
Hozan u Beču je prisustvovao svečanosti otvaranja spomenika „Cvijet Srebrenice“ koji sim-
bolizira sjećanje, istinu i opomenu čovječanstvu. Spomenik se nalazi na Trgu Ujedinjenih na-
cija u Beču i simbolizira Majke Srebrenice koje u rukama drže cvjetnu konstrukciju - simbol 
nevinosti, bola i sjećanja.

OBILJEŽAVANJE ZNAČAJNIH DATUMA

U povodu obilježavanja značajnih datuma, Načelnik Edin Hozan i Predsjedavajući OV Jajce Jo-
sip Topić položili su cvijeće na spomen obilježja u Jajcu: Spomen fontanu oslobodiocima Jajca, 
Centralno spomen obilježje šehidima i poginulim borcima Jajca i Spomen obilježje poginulim 
braniteljima HVO-a. Organizacije proistekle iz odbrambeno-oslobodilačkog rata zajednički su 
položile cvijeće na Spomen obilježje poginulim braniteljima HVO-a i Centralno spomen-obi-
lježje šehidima i poginulim borcima Armije Republike Bosne i Hercegovine. Cvijeće na spomen 
obilježja položile su i delegacije političkih partija.

DAN NEZAVISNOSTI BIH

Zajedničkim polaganjem cvijeća na spomen-obilježja, uz prisustvo Jedinice za odavanje počasti 
Oružanih snaga BiH i Svečanom sjednicom Općinskog vijeća-Akademijom u Jajcu je obilježen 
1. mart Dan nezavisnosti Bosne i Hercegovine. 
Svečanosti u Jajcu prisustvovao je Zamjenik predsjedavajuće Vijeća ministara BiH i ministar 
odbrane Zukan Helez.

Svečanu sjednicu svojim učešćem uveličali su članice Zbora „Nikola Šop“ HKD „Napredak“ - 
podružnica Jajce pod vodstvom profesorice Katarine Ladan, mlada Iva Burić učenica 2. razre-
da Osnovne glazbene škole „Jakov Gotovac“ područni odjel Jajce i Hor Osnovne škole „Berta 
Kučera“ pod vodstvom profesora Ergina Žune.

DAN ARMIJE R BiH

Polaganjem cvijeća na Centralno spomen obilježje šehidima i poginulim borcima Jajca i prije-
mom koji je upriličio Načelnik Općine Jajce Edin Hozan za predstavnike boračkih organizacija 
proisteklih iz Armije RBiH obilježen je 15. april Dan Armije Republike Bosne i Hercegovine. 

Bila je to još jedna prilika da se uputi zahvalnost borcima koji su učestvovali u odbrani do-
movine i oda poštovanje onima koji su u toj borbi dali svoje živote.

OBILJEŽENA 30. GODIŠNJICA OSLOBOĐENJA JAJCA

Bila je to prilika da se, njegujući sjećanja, oda priznanje svim borcima koji su ugradili svoje 
živote u slobodu našeg grada. Iznova smo bili ponosni na sve nas. Zavijorila se zastava naše 
države na našoj Tvrđavi. I ove godine, koordinacija boračkih udruženja Armije R BiH Jajce i 
udruge domovinskog rata HVO Jajce zajednički su, u prisustvu Načelnika općine Edina Hoza-
na i predsjedavajućeg OV Jajce Josipa Topića, podigli zastavu Bosne i Hercegovine na jajačku 
Tvrđavu i označili početak aktivnosti na obilježavanju Dana oslobođenja općine Jajce. Čuvajući 
uspomene na ponosne septembarske dane slobode, zajedno gradimo sretniju budućnost. 

DAN DRŽAVNOSTI BIH

Polaganjem cvijeća na spomen obilježja, Svečanom sjednicom Općinskog vijeća i Koncertom 
klasične muzike obilježen je 25. novembar Dan državnosti Bosne i Hercegovine. Svečanu 
sjednicu Općinskog vijeća Jajce svojim muzičkim izvedbama uveličali su članovi Gradskog du-
hačkog orkestra/Limene glazbe Jajce pod dirigentskom palicom kapelnice prof. Rowen Hellyer. 

Defileom kroz grad učenici OŠ „Berta Kučera“ Jajce obilježili su Dan državnosti BiH. Uz Dan 
državnosti ulicama grada prošetali su i mališani Dječijeg vrtića „Bare“ i svojoj domovini zapje-
vali su u centru grada, a najmlađi iz PPU „Emina“ upriličili su svečanu priredbu.

Koncert klasične muzike 

U povodu obilježavanja 25. novembra Dana državnosti BiH JU Dom kulture Jajce bila je do-
maćin Koncerta klasične muzike. Riječ je o muzičkom projektu „Bosanskohercegovački 
kompozitori – bogato kulturno naslijeđe“. U programu su učestvovale umjetnice klasične 
muzike: Jasmina Kasumović i Darija Kadrić.

Nacrtaj Bosnu

Izložbom „Nacrtaj Bosnu“ već osam godina 
KUD Jajce čestita 25. novembar Dan državnos-
ti BiH. 

Uz prigodan program članova KUD-a otvore-
na je Izložba na kojoj su prikazani najbolji 
likovni radovi učenika jajačkih osnovnih škola iz 
prethodnih sedam godina.

DAN OPĆINE JAJCE

Nizom sadržaja obilježen je 22. februar/veljača - Dan općine Jajce. Datum je to prvog pisanog 
pominjanja grada Jajca 1396. godine u povelji iz Dubrovačkog arhiva.

U prisustvu vijećnika i brojnih gostiju održana je Svečana sjednica Općinskog vijeća Jajce. 
Goste su prigodnim obraćanjima pozdravili Načelnik Općine Jajce Edin Hozan i Predsjedava-
jući Općinskog vijeća Jajce Josip Topić. U ime Vlade SBK/KSB obratila se Božana Petrović mi-
nistrica pravosuđa i uprave. Biranim riječima Jajčane je pozdravio, u ime građana prijateljskog 
grada Szekszarda iz Mađarske, gradonačelnik Attila Berlinger.

Dan općine je prilika da se nagrade najuspješniji pojedinci i kolektivi. 

Dobitnici priznanja ,,Plaketa Općine Jajce“ su:
1. Bruno Ljubez
2. dr. Enes Ribić, posthumno
3. Hasija Borić Stojić
4. Jajce Alloy Wheels
5. Marko Panić

Priznanje ,,Zahvalnica Općine Jajce“ uručena je Sebastijanu Sklenaru.

Priznanja ,,Nagrada 22.februar/veljača Općine Jajce“ dodijeljeno je Marceli Bojčetić. 

Svečanost su muzičkim izvedbama uveličali: članice Zbora „Nikola Šop“ HKD „Napredak“ - 
podružnica Jajce pod vodstvom profesorice Katarine Ladan, Ana Topić polaznica Osnovne 
glazbene škole „Jakov Gotovac“ – područni odjel Jajce,  Članovi KUD-a Stari grad Jajce pod 
vodstvom koreografa Amre Škiljan i Gradski duhački orkestar/Limena glazba Jajce pod di-
rigentskom palicom prof. Rowen Hellyer. 

Svečanoj sjednici Općinskog vijeća Jajce prethodilo je polaganje cvijeća na spomen obilježja 
čime je odata počast svim herojima koji su svoje živote utkali u slobodu našeg grada i dali svoj 
doprinos njegovom razvitku. 

U povodu obilježavanja Dana općine, upriličen je niz kulturnih i sportskih sadržaja.

Jajcu s ljubavlju

10 godina KUD Jajce je domaćin Koncerta „Jajcu s ljubavlju“. Pjesmom, igrom i plesom uz svo-
je prijatelje: Rekreativni plesni centar Zumba i Gradski duhački orkestar/Limena glazba Jajce 
čestitali su Dan općine Jajce.

10. jubilarni Košarkaški KUP Kraljevskog grada Jajca

Pehar Kraljevskog grada osvojila je ekipa KK „Igokea“ iz Aleksandrovca i tako odbranila naslov 
prvaka. Drugo mjesto pripalo je ekipi OKK „Čelik“ Zenica, dok je treće mjesto osvojila ekipa 
SK „Foka“ iz Kragujevca. Za najkorisnijeg igrača turnira proglašen je Jasir Srebenica član OKK 
„Čelik“. Najbolji strijelac turnira bio je Emir Klebić iz ekipe OKK „Sloboda“ Tuzla. 

Za pobjednika 10. jubilarnog KUP-a nadmetale su se ekipe: domaćin KK „Vodopad“ Jajce, OKK 
„Čelik“ Zenica, KK „Budućnost“ Bijeljina, SK „Foka“ Kragujevac, KK „Igokea“ Aleksandrovac, ŠK 
„Dražen Petrović“ Šibenik, OKK „Sloboda“ Tuzla i KK „Dragons“ Tuzla. 

U tri dana odigrano je 14 utakmica, a preko 100 talentovanih dječaka pokazali su svoja 
košarkaška umijeća. KK „Vodopad“ Jajce pokazao se kao odličan domaćin. Generalni pokrovi-
telj ovog sportskog događaja bila je Općina Jajce.

5. Međunarodni šahovski turnir „Jajce Open 2025“

Povlačenjem prvog poteza na šahovskoj ploči protiv prvog nositelja turnira IM Bojana Maksi-
movića Načelnik općine Jajce Edin Hozan označio je početak igre i zvanično otvorio 5. po redu 
turnir. Domaćin ovog prestižnog događaja, Šahovski klub „Jajce” ugostio je 134 šahista iz četiri 
šahovske federacije, među kojima 6 GM, 8 IM i 6 FM. 

Turnir je rejtingovan za Rapid rejting listu FIDE. Pobjednik turnira „Jajce Open 2025“ je bosan-
skohercegovački reprezentativac IM Bojan Maksimović sa osvojenih 7,5 poena. Drugo mjesto, 
sa istim brojem poena, ali nešto slabijim dodatnim kriterijima osvojio je GM Danilo Milanović 
iz Srbije. Pozicije od trećeg do sedmog mjesta, sa 7 osvojenih poena, podijelili su GM Mladen 
Palac (Hrvatska), FM Danilo Besedeš (Srbija), GM Branko Tadić (Srbija), IM Slaven Paštar (BiH) 
i GM Miša Pap (Srbija).

Pokrovitelj turnira bila je Općina Jajce.

3. Stolnoteniski KUP „Jajce 2025“  

Najuspješniji igrač i osvajač 3. KUP-a je Mirko Milošević. Drugo mjesto je osvojio Petar Šarić, 
dok su se na treće mjesto plasirali Igor Lacić i Smajl Rabihić. Prvo mjesto u parovima osvojili su 
Ivan i Karlo Budeš. Drugo mjesto su zauzeli Igor Lacić i Vlado Radovac. Utješni turnir je osvo-
jio Marko Glavaš. Ovaj događaj bila je i prilika za odigravanje finalnog meča Lige rekreativaca 
u stonom tenisu. Slavila je ekipa JU „Sport i rekereacija“ Jajce pobijedivši ekipu „Šumarija“ 
Jajce. 

Događaj je održan u organizaciji JU „Sport i rekreacija“ Jajce i Stolnoteniskog kluba „STK Jajce 
2018“ i pod pokroviteljstvom Općine Jajce.

DAN CIVILNE ZAŠTITE

1. mart Međunarodni dan civilne zaštite i Dan 
civilne zaštite Federacije Bosne i Hercegovine 
obilježen je Svečanom sjednicom Općinskog 
štaba/stožera civilne zaštite Jajce na kojoj su 
dodjeljena priznanja civilne zaštite za posebne 
zasluge u oblasti zaštite i spašavanja ljudi i ma-
terijalnih dobara od prirodnih i drugih nesreća 
u Općini Jajce. Pisanu pohvalu Civilne zaštite 
dobili su:

Za herojski čin spašavanja života turiste iz ri-
jeke Plive: Fahrudin Ademović, Merim Zejnilagić, Kenan Mušanović i Halid Mecavica. Za čin 
dobrovoljnog darivanja krvi, čak 100 puta: Slavko Barišić i Tomislav Crnokić. Za poseban do-
prinos u akcijama zaštite i spašavanja Ognjen Jović. Za nesebičan angažman povjerenici MZ 
Bulići, Divičani i Biokovine: Krešo Jakić, Fadil  Mecavica i Bećir Husić.  

Sačuvati ljudske živote i materijalna dobra osnovna je misija jedinica i službi za zaštitu i spaša-
vanje, a mi možemo biti ponosni na hrabrost i odvažnost Jajčana u tome.

VAŽNE ODLUKE OPĆINSKOG VIJEĆA JAJCE

Jednoglasno je usvojen Zaključak kojim se daje saglasnost JU „Agencija za kulturno-povijesnu 
i prirodnu baštinu i razvoj turističkih potencijala grada Jajca“ da, u saradnji sa Federalnim 
ministarstvom okoliša i turizma i drugim nadležnim institucijama, provede sve neophodne 
procedure i aktivnosti u vezi sa izradom studije i drugih akata za proglašenje Plivskih jezera 
zaštićenim područjem. 

Općinsko vijeće Jajce jednoglasno je donijelo Odluku o usvajanju Programa razvoja zaštite 
i spašavanja ljudi i materijalnih dobara od prirodnih i drugih nesreća općine Jajce za period 
2025-2030. godine što je jedan od temeljnih dokumenata iz oblasti planiranja razvoja zaštite 
i spašavanja u lokalnoj zajednici.

Jednoglasno je usvojena Odluka o izmjenama i dopunama Odluke o dopunskim pravima bra-
nilaca i članova njihovih porodica na području Općine Jajce kojom se pojednostavljuje po-
stupak za ostvarivanje prava na subvencioniranje troškova naknade za pogodnosti upotrebe i 
pretvorbe poljoprivrednog u građevinsko zemljište, naknade za uređenje građevinskog zem-
ljišta i naknade za dodijeljeno građevinsko zemljište.

OV Jajce donijelo je Odluku o davanju saglasnosti za pokretanje aktivnosti za osnivanje Cen-
tra za ruralni razvoj SBK/KSB. Prioriteti u radu Centra bit će razvoj ruralne ekonomije, jačanje 
osnovnih društvenih procesa na selu, zadržavanje stanovništva u ruralnim područjima, zaštita 
životne sredine, očuvanje prirodnih resursa i kulturnog bogatstva ruralnog dijela Kantona. 
 
Odlukom OV Jajce utvrđena je prosječna građevinska cijena metra kvadratnog korisne stam-
bene površine u 2024. godini. Važno je istaći da je ista za 200 KM niža od dosadašnje i iznosi 
1.000 KM po m2 korisne stambene površine. 

Brojni  kulturni, sportski i turistički događaji obilježili su ljeto 2025. godine. Jajce je iznova 
otvorilo svoje kapije. 

Općina Jajce je podržala održavanje niza sadržaja koji su obogatili kulturnu, sportsku i 
turističku ponudu grada Jajca. U poboljšanje turističke ponude, sufinansiranje projekata i ma-
nifestacije razvoja turizma, ulaganje u turističku infrastrukturu i sufinansiranje sadržaja iz 
oblasti kulture izdvojeno je gotovo 450.000 KM. 

Jajce polako ali sigurno postaje jedna od najprivlačnijih destinacija u zemlji i osvaja srca svih 
koji ga posjete!

JAJCE HIT DESTINACIJA

Jajce - najljepši mali grad svijeta, drugi najljepši grad Europe i turistički biser – grad koji 
inspiriše!

Hiljadu razloga da posjetite Jajce i otkrijte zašto ga svijet slavi kao jedan od najljepših gradova! 

Potvrdili su to naši brojni gosti, a mi smo svojim sadržajima u 2025. godini opravdali sve titule 
i epitete upućene našem gradu i našim stanovnicima! 

Poznati bh. putopisac i avanturista Robert Dacešin snimio je novi promotivni video posvećen 
Jajcu koji je postao hit na društvenim mrežama. „Želja mi je bila da Jajce prikažem kao grad iz 
bajke“ izjavio je Dacešin i otkrio nam tajnu da bi se film mogao naći i na više međunarodnih 
festivala. 

Rick Steves slavni američki putopisac, televizijski voditelj i stručnjak za putovanja u svojim 
preporukama za posjetu destinacijama u Evropi posebno je izdvojio posjetu Jajcu – histo-
rijskom gradu s jedinstvenim vodopadom!

Međunarodna mreža World of Statistics obja-
vila je listu od deset najljepših mjesta u Evropi, 
grad Jajce se našao čak na drugom mjestu!

Novinar i putopisac John Bills ističe da je po-
trebno mnogo hrabrosti bilo kome da bi ustvr-
dio da se može porediti sa šarmom kojeg Jajce 
pruža. 

U srcu Evrope nalazi se zemlja u kojoj vrijeme 
kao da stoji, otkrivajući nevjerovatne prirodne 

ljepote i bogatstvo različitih kultura – Bosna i Hercegovina. Među najljepšim mjestima koja 
ova zemlja nudi posebno se izdvaja Jajce – gradić koji je, prema izboru uglednog portala Time-
Out, proglašen za jedno od najljepših mjesta za posjetiti u Evropi, piše britanski liste Express.

A tek spust zipline iznad veličanstvenog vodopada u Jajcu - priča za cijeli život! 

Morate doći u Jajce, jer Jajce ima vodopad u centru grada, jednu smaragdnu i jednu zele-
nu rijeku, tvrđavu kao krunu, zidine i kule, džamije i crkve, zip line, osunčane vidikovce i 
nevjerojatne priče…Ovaj prelijepi mali grad nije slučajno izabran za “drugo najljepše mjesto” za 
posjetiti u Evropi.

Najbolji od najboljih na svijetu - World’s Best of the Best 

U Jajce je potkraj 2025. godine stigla još jedna nagrada. JU Agencija za kulturno-povijesnu i 
prirodnu baštinu i razvoj turističkih potencijala grada Jajca okitila se prestižnim priznanjem 
„World’s Best of the Best 2025“ u kategoriji „PRO PR Globe Culture and Heritage Communica-
tion Achievement Awards“. Ovu odluku donio je međunarodni žiri sastavljen od čak 76 sudaca 
sa šest kontinenata, uključujući stručnjake iz Velike Britanije, SAD-a, Italije i drugih zemalja. 
Dodjela priznanja upriličena je u Rimu. JU “Agencija Jajce” je svrstana među tri organizaci-
je koje su pokazale izuzetne vještine u promociji i očuvanju kulturne baštine kroz strateški 
osmišljene komunikacijske procese, inovativne taktike i uspješnu realizaciju projekata. Ovaj 
uspjeh još je jedna potvrda da Jajce ne posjeduje samo neprocjenjivo povijesno blago, već i 
stručnost da to blago prezentira svijetu po najvišim standardima. 

LJETNA ČAROLIJA - LJETO U JAJCU 2025

I u 2025. godini potvrdili smo status jedne od najtraženijih turističkih destinacija u BiH. 
Smještajni kapaciteti u Jajcu u potpunosti su bili popunjeni tokom ljeta. Ulice grada bile su 
ispunjene turistima iz cijelog svijeta, a Jajce se našlo visoko na turističkoj mapi Evrope.

Već u maju u Jajce su počeli pristizati gosti iz cijele Evrope, Sjedinjenih Američkih Država, 
ali i Azije. Prema dostupnim podacima, ovog ljeta Jajce je zabilježilo preko 200.000 posjeta 
spomenicima, a realan broj posjetilaca znatno je veći.

Jajce raspolaže sa 114 registrovanih smještajnih objekata u domaćinstvima sa ukupno 475 
ležaja i u SBK/KSB slovi kao općina sa najvećim i najbrže rastućim registrovanim smještaji-
ma u domaćinstvima.

Ljeto je u Jajcu počelo već sa prvim sunčevim zrakama, kada priroda oživljava svojom 
svježinom i zelenilom, a gradom šetaju vitezovi!

Dani srednjovjekovlja najavili uzbudljivo ljeto u Jajcu

Jajcem su defilovali vitezovi, kneginje, dvorske lude i muzičari, a viđeni su i kralj i kraljica. 
Manifestacija je privukla veliki broj posjetitelja i učesnika iz različitih krajeva zemlje i ino-
stranstva. Ulicama grada šetalo je, pjevalo i veselilo se na desetine vitezova vraćajući Jajce 
u vrijeme bosanskih kraljeva. Dvodnevni spektakl ispunjen srednjovjekovnim viteškim igra-
ma, krunidbom  posljednjeg bosanskog kralja Stjepana Tomaševića, radionicama, zabavom 
za djecu i odrasle posjetitelje je proveo kroz vrijeme. Goste je zabavljao Ansambl Fugato koji 
njeguju srednjovjekovnu muziku i ples.

Dašak srednjovjekovlja najavio je uzbudljivo ljeto u Jajcu, a domaćini  Agencija za kulturno-po-
vijesnu i prirodnu baštinu i razvoj turističkih potencijala grada Jajca, Turistička zajednica 
Jajce i Udruga „Vitezovi kraljevskog grada Jajca“ uz pokroviteljstvo Općine Jajce na ovaj način 
nastavljaju njegovati kulturno-historijsku baštinu našeg grada i naše zemlje. 

„Plivske omahe 2025“  proslavile 18. rođendan

„Plivske omahe“ nastavljaju svoju misiju pro-
movisanja kulture, duhovnosti i suživota, 
čineći Jajce centrom umjetničkog i duhovnog 
dijaloga u Bosni i Hercegovini. Ovogodišnji 
Festival bio je posvećen  ženi i njenoj ulozi u 
društvu. 
XVIII Festival duhovne poezije i muzike 
„Plivske omahe 2025“ bosanskohercegovačko 
višeglasje već godinama svjedoči o ljepoti i 
snazi umjetnosti u izgradnji mostova između 

ljudi i svijetli je primjer kako kroz kulturu i duhovnost možemo prevazići razlike i izgraditi bolju 
budućnost utemeljenu na razumijevanju, poštovanju i ljubavi.

Tokom šest festivalskih dana, kroz osam različitih programa posjetioci su imali priliku uživati 
u duhovnoj muzici, narodnim igrama, predavanjima, dramskim djelima jajačkih srednjoško-
laca na temu Šopove poezije, promocijama knjiga i izložbama. Ovaj Festival, svojevrsni 
poetski kliktaj, jedinstvena je manifestacija u BiH koja na najbolji način oslikava međureligijsku 
saradnju i bogatstvo naše različitosti. Jedan od simbola je hvatanje omahe – vode sa mlinskog 
točka, što je bila tradicija jajačkih djevojaka koje su na mlinovima na Plivi hvatale omahu i 
njom se umivale kako bi bile ljepše.

Dom kulture Jajce ovu značajnu kulturnu manifestaciju, koja svojim sadržajima promoviše 
suživot, kulturu, tradiciju i običaje naroda BiH, organizuje u saradnji sa vjerskim i kulturnim 
institucijama iz Jajca pod generalnim pokroviteljstvom Općine Jajce i uz svesrdnu podršku 
Ministarstva obrazovanja, nauke, mladih, kulture i sporta SBK/KSB. 

Europska noć muzeja i tvrđava 

Franjevački muzej Jajce obilježio je Međunarodni dan i Europsku noć muzeja i u svom okrilju 
ugostio veliki broj školaraca s područja Jajca, dok su večernji sati bili rezervisani za sve građane 
i posjetitelje Jajca. Franjevački muzej ima četiri stalne postavke, a ovdje se čuvaju zemni osta-
ci posljednjeg kralja u Bosni, Stjepana Tomaševića. Općina Jajce učestvuje u sufinansiranju 
troškova za rad ovog Muzeja.

Noć tvrđava obilježena je na 70 lokacija u 10 evropskih zemalja. Pridružila im se i BiH sa 
pet lokacija među kojima jedna od najvećih srednjovjekovnih utvrda u našoj zemlji - Jajačka 
Tvrđava koja je 2003. godine proglašena Nacionalnim spomenikom BiH. Domaćini su bili JU 
Agencija za kulturno-povijesnu i prirodnu baštinu i razvoj turističkih potencijala grada Jajca u 
saradnji sa Astronomskim udruženjem „Bosona Jajce“.

Izložba: Žene BiH kao pobjednice rata i mira

Jajce je ovog ljeta ugostilo Izložbu „Mir sa 
ženskim licem“ u okviru saradnje organizacije 
Pro Peace Bosna i Hercegovina, Historijskog 
muzeja BiH, Centra za mirovno obrazovanje 
Sarajevo i JU Dom kulture Jajce. 

Izložba je posvećena svim ženama Bosne i Her-
cegovine koje se svakodnevno trude i rade na 
izgradnji mira. 

Dani Svetog Ive u Podmilačju

Svetište u Podmilačju je jedno od najstarijih hodočasničkih i zavjetničkih mjesta u Evropi koje 
posjećuju vjernici iz cijelog svijeta. Dani Svetog Ive Krstitelja je značajna vjerska manifesta-
cija za grad Jajce. Svake godine 24. juna održava se hodočašće u kojem učestvuje više 
hiljada vjernika. Tako je bilo i u 2025. godini kada se na ovom mjestu okupio veliki broj vjerni-
ka koji su, slaveći blagdan rođenja ovog sveca, molitvom tražili duhovni mir i ozdravljenje. 
Jajčani su se i ovaj put pokazali kao dobri domaćini. 

Organizatori ovog dvodnevnog događaju su Vrhbosanska nadbiskupija i Župa Svetog Ivana 
Krstitelja-Podmilačje, a manifestaciju podržava Općina Jajce.

Sjećanje koje ne smije izblijediti

Svake godine, Općina Jajce s posebnim pijetetom i poštovanjem organizuje niz aktivnosti u 
znak sjećanja na genocid u Srebrenici, najstrašniji zločin počinjen na tlu Evrope nakon Drugog 
svjetskog rata. U 2025. godini, u želji da snažnije podsjetimo na važnost sjećanja, istine i 
pravde, uz dodatne sadržaje, Jajce je dostojanstveno obilježilo 30. godišnjicu od genocida.

Vodopad Plive obojen je bojama Cvijeta Srebrenice – simbolom sjećanja na nevine žrtve i 
podsjetnikom na važnost borbe protiv zaborava. Na video zidu emitovane su poruke o geno-
cidu u Srebrenici, a na ulazu u grad postavljen je veliki baner sa jasnom i snažnom porukom: 
“NE ZABORAVI”. 

U znak sjećanja i solidarnosti, Općina Jajce pruža podršku učesnicima Marša mira sa 
područja Općine, koji prolazi putem kojim su žrtve pokušale pronaći spas. Također, tradicio-
nalno grad Jajce dočekuje učesnike Biciklističkog maratona Bihać-Srebrenica koji na kraju prve 
etape vožnje prenoće u Jajcu i svojim dolaskom i vožnjom kroz naš grad šalju poruku mira i 
zajedništva „Da se nikad ne ponovi i ne zaboravi“. 

44. Pozorišne/Kazališne igre BiH

Riječima „Dobro nam čuvajte Ključ grada“ Načelnik općine Jajce Edin Hozan uručio je ključ 
grada Jajca glumcu Izudinu Bajroviću. Na ovaj način Jajce je simbolično predato u ruke umje-
tnicima i uz već tradicionalno „Nek igre počnu“ i uz zvuke fanfara u izvedbi Gradskog duhačkog 
orkestra/Limene glazbe Jajce otvorene su 44. Pozorišne/Kazališne igre Bosne i Hercegovine. 
Festival je okupio najbolje predstave iz protekle sezone, a na daskama u Jajcu igrala su po-
zorišta iz Banjaluke, Zenice, Tuzle, Sarajeva, Mostara i Bijeljine.

Osam dana, sedam predstava u takmičarskom programu po izboru selektora Nedžada Ibrahi-
movića, brojni prateći sadržaji, najveći, najvažniji i najstariji pozorišni festival u našoj zemlji, 
44. po redu Pozorišne/Kazališne u Jajcu i ovaj put opravdale su svoje postojanje. 

Nagrada za najbolju predstavu u cijelini  44. Pozorišnih/Kazališnih igara Bosne i Hercegovine u 
Jajcu, odlukom stručnog žirija, pripala je predstavi „Mala“ po tekstu Emine Omerović, Emine 
Kovačević-Podgorčević i Nedžme Čizmo, u režiji Lajle Kaikčije i izvedbi BNP Zenica. Ovoj pred-
stavi pripale su još tri nagrade: Nagrada za nabolji dramski tekst savremenog autora, Nagrada 
za najbolju mušku ulogu glumcu Enesu Salkoviću i Nagrada za najbolju mladu glumicu koju je 
ponijela Lamija Salihović. Posebnu nagradu za kolektivnu glumačku igru osvojila je predstava 
“Ovaj mali život” HNK Mostar i Narodnog pozorišta Mostar. Nagrada publike pripala je pred-
stavi „Pevanje i ćutanje Sofke Nikoli“ Gradskog pozorišta Semberija Bijeljina. 

Svečanost otvaranja Igara u direktnom prijenosu BHRT-a muzičkim taktovima uveličali su 
umjetnici Adi i Raisa Šehu i članice Zbora „Nikola Šop“ HKD „Napredak“ - podružnica Jajce. 
U čast nagrađenih Igre su zatvorene predstavom „Kroz život sa Veljom“ u režiji Slobodana 
Perišića i izvedbi Gradskog pozorišta Jazavac Banjaluka Kabare.

Organizator Pozorišnih/Kazališnih igara BiH je JU „Dom kulture Jajce“,  generalni pokrovitelj 
Općina Jajce, a Igre su podržali Federalno ministarstvo kulture i sporta, Ministarstvo civilnih 
poslova BiH, Ministarstvo obrazovanja, nauke, mladih, kulture i sporta SBK/KSB i Fondacija za 
muzičke, scenske i likovne umjetnosti.

10. Likovna kolonija „Jajce Art” 

Prirodne ljepote i historijski spomenici grada 
Jajca nepresušna su inspiracija umjetnicima. 
Tako je nastala i manifestacija Likovna koloni-
ja koja tokom ljetnih dana okuplja umjetnike 
iz raznih krajeva zemlje i svijeta. Jubilarna de-
seta Likovna kolonija „Jajce Art 2025” okupila 
je 13 umjetnika iz BiH, Crne Gore, Bjelorusije, 
Slovenije i Srbije. Djela nastala na Koloniji osta-
ju u stalnoj postavci Gradske galerije Doma kul-
ture Jajce, koja je, zahvaljujući ovom projektu, 

bogatija za gotovo stotinu radova s potpisom uvaženih akademskih slikara. Izložbom radova 
svoj umjetnički opus predstavio je akademski slikar Senad Begić, a o temi „Čovjek i umjetnost” 
govorio je dr.art Meho Čaušević, profesor, bh umjetnik, likovni pedagog, erudita i humanista.
Kolonija je održana u organizaciji Doma kulture Jajce i pod generalnim pokroviteljstvom 
Općine Jajce.

Noćna čarolija Plivskog Vodopada 

Jedan od najpoznatijih simbola turističke ponude BiH, Vodopad Plive u Jajcu, u ljetnim noćima 
očaravao je posjetioce. Uz svjetlosne efekte reflektora Vodopad je poprimio gotovo magičan 
izgled. Brojne portale i fb profile krasile su fotografije ove impresivne igre svjetla i vode. Sm-
ješten u samom srcu Jajca, na ušću rijeke Plive u Vrbas, ovaj vodopad je visok oko 22 metra i 
širok približno 30 metara, čineći ga jedinstvenim prirodnim fenomenom, rijetkim slučajem u 
svijetu gdje se vodopad nalazi u samom gradskom jezgru, a njegova noćna iluminacija dodat-
no je doprinijela prepoznatljivosti Jajca kao grada muzeja na otvorenom.

Plaža na Malom Plivskom jezeru ponovno zasjala

Uz bogat sportsko-rekreativni program, u julu mjesecu, otvorili smo obnovljenu plažu 
na Malom Plivskom jezeru, u dijelu obale koji je urađen u šljunku i drvenim platoi-
ma. Brojni posjetitelji takmičili su se u odbojci na pijesku, malom nogometu, šahu, sko-
kovima u vodu i plivanju. Općina Jajce u projekat uređenja plaže uložila je 200.000 KM. 

Projekat je sufinansiralo i Ministarstvo prostornog uređenja, građenja, zaštite okoliša, pov-
ratka i stambenih poslova SBK/KSB, a u realizaciji su učestvovale Javne ustanove Agencija 
za kulturno-povijesnu i prirodnu baštinu i razvoj turističkih potencijala grada Jajca i  Sport i 
rekreacija Jajce. Rezultat: nova atrakcija - prekrasna plaža i bolja turistička sezona. 

Nastupi domaćih i regionalnih muzičkih zvijezda dodatno su začinili Ljeto u Jajcu  pružajući 
posjetiteljima nezaboravno muzičko iskustvo.

DESANT FESTIVAL 2025

Uz magičnu noć ispunjenu emocijama, muzikom i druženjem mjesec august otvorili smo De-
santom 2025! Na platou Katakombi u Jajcu, svečano je otvoren 6. Desant Festival,  a atmo-
sferu do usijanja doveo je Mustra Sevdah Orchestra i solisti Kenan Mačković i Ajna 
Ganić! Dobrodošlicu gostima uputili su načelnik Općine Jajce Edin Hozan i Anto Brtan direktor 
Agencije za kulturno-povijesnu baštinu i razvoj turističkih potencijala grada Jajca.

Festival je otvorila ministrica okoliša i turizma Federacije BiH Nasiha Pozder riječima:

Čast i zadovoljstvo mi je biti ovdje na ovako čarobnom mjestu. Večeras je posebna noć i želim 
da se mi koji dolazimo rado vraćamo u Jajce, a vi koji ste u Jajcu imate razloga biti ponosni na 
sve ono što ste očuvali i sačuvali za sve nas koji uživamo u vašem gradu.

Albino, Amna i DJ Forora na Vrbas stage pjesmom su zabavljali posjetitelje ove manifestacije. 
Bila je to noć u kojoj su se stari i novi ritmovi ispreplitali s dušom grada, a festival je počeo na 
čaroban način. 

Drugog dana čarolija je nastavljena. Održana je prava beach party zabava na novoj plaži kod 
Mlinčića! Uz sjajnu muziku Merakoona i Kenana from SA, uživali smo u kupanju, plesanju i 
besplatnom roštilju koji je mirisao cijelim jezerom za što zasluge idu partneru Festivala Mar-
ketu Crvena jabuka koji je dodatno začinio ovu ljetnu priču.

Na najljepši način zatvorili smo Desant Festival 2025 – festival muzike, radosti, druženja i 
zajedništva. Pod zvjezdanim nebom i uz veličanstvenu kulisu Plivskog vodopada, publika je 
uživala u koncertu jednog od najvećih regionalnih izvođača – Željka Joksimovića! Emocije, 
vrhunska produkcija i hiljade glasova ujedinjenih u pjesmi učinili su i ovu noć nezaboravnom 
– pravim muzičkim vrhuncem ljeta u Jajcu! 

Prema statistikama platforme Entrio, na koncertu ispod Plivskog vodopada uživali su 
posjetitelji iz 12 zemalja i čak 67 gradova.

Smještajni kapaciteti u Jajcu bili su popunjeni sedmicama unaprijed, što potvrđuje da je i 
ovogodišnji Desant ispunio svoju osnovnu svrhu – privući turiste u Jajce i promovisati grad 
kao atraktivnu turističku destinaciju s bogatom ponudom za sve generacije.

Desant Festival se od 2020. godine održava u Jajcu, sa željom da se obogati ljetna 
turistička ponuda Jajca. Organizatori su konzorcij Desant i JU Agencija za kulturno-povijesnu i 
prirodnu baštinu i razvoj turističkih potencijala grada Jajca, uz podršku Općine Jajce i općinskog 
načelnika Edina Hozana, Vlade Srednjobosanskog kantona i Ministarstava okoliša i turizma 
FBiH.

JUBILARNI 10. MEĐUNARODNI SKOKOVI S VODOPADA U JAJCU

Bio je to dan za pamćenje. Najbolji skakači iz regije okupili su se na jednom od najljepših 
prirodnih bogatstava Bosne i Hercegovine, Vodopadu Plive u centru Jajca. Bio je to sportski 
događaj ljeta koji je i ove godine privukao više hilada posjetitelja iz BiH i inostranstva.

16 vrhunskih skakača takmičili su se za najbolji skok u stilu Lasta. Zlatni i ove godine najbolji 
bio je Dino Bajrić (Sarajevo), drugo mjesto osvojio je Igor Arsenić (Banjalučka Lasta), a treće 
mjesto pripalo je Evaldu Krniću iz Crne Gore.

Po prvi put publika je uživala u Free stile Cliff diving skokovima sjajnih skakača iz Francuske, 
Njemačke, Španije, Bugarske, SAD-a, Australije i Velike Britanije. 15 neustrašivih mladića i 
uz njih jedna hrabra djevojka pokazali su svoje vještine u slobodnom stilu. Albert Belmonte, 
majstor skokova iz Španije, odlukom publike, slavio je pobjedu u ovom spektakularnom 
dvoboju akrobatskih skokova.

Svjetska informativna agencija Reuters proglasi-
la je fotografiju skakača sa Vodopada u Jajcu fo-
tografijom dana!

Bezbjednost skakača nadzirali su ronilački 
timovi Gorske službe spašavanja – Stanica 
Jajce, a svoj doprinos dali su i timovi Hitne 
pomoći Doma zdravlja Jajce.

Organizaciju ovog sportsko-turističkog događa-
ja već desetu godinu uspješno vodi JU Agenci-

ja za kulturno-povijesnu i prirodnu baštinu i razvoj turističkih potencijala grada Jajca. Gene-
ralni pokrovitelj manifestacije je Općina Jajce, a projekat su podržali Federalno ministarstvo 
okoliša i turizma i Ministarstvo privrede SBK/KSB.

Skokovi u Jajcu promovišu Jajce i Bosnu i Hercegovinu širom svijeta, a da se radi o jednoj od 
najljepših i najznačajnijih turističkih događaja dokazuje priznanje „Zvijezde turizma BiH“ koju 
je ova manifestacija dobila 2022. godine u kategoriji najbolje turističke manifestacije. 

Kraljevski festival zabave

Svi oni koji su pratili skokove i vikend proveli u Jajcu uživali su i u dvodnevnom muzičkom pro-
gramu na platou Vodopada Plive.  Pod zvjezdanim nebom i hukom Vodopada prvu noć grupa 
4 Hombres & Flowery oduševila je publiku promocijom svog novog albuma “Đon obraz”.  
Spektakularnim koncertom Nuccija zatvorili smo, ispod veličanstvenog vodopada, 10. Sko-
kove u Jajcu! Mnogobrojna publika uživala je uz ritmove Nuccija, jednog od najpopularnijih 
trap izvođača regije koji je svojim energičnim nastupom i hitovima učinio noć posebnom! 

NAJBOLJA IZDANJA 31. SFF-a U JAJCU

Petu godinu Jajce je grad koji ima privilegiju biti domaćin najboljih filmova iz programa Sara-
jevo Film Festivala. Dio sadržaja bili su i filmovi iz Dječijeg/Teen Arena programa. Projekcije 
u Jajcu održane su u Muzeju II zasjedanja AVNOJ-a, a partneri su Općina Jajce, JU Agencija za 
kulturno-povijesnu i prirodnu baštinu i razvoj turističkih potencijala grada Jajca i JU Muzej II 
zasjedanja AVNOJ-a. Realizaciju projekta podržalo je Federalno ministarstvo okoliša i turizma. 
Sve projekcije bile su besplatne.

PJESMOM I IGROM OBOGATILI SU LJETO U JAJCU

Gradski duhački orkestar/Limena glazba Jajce

Gradski duhački orkestar/Limena glazba 
Jajce ovog ljeta poklonila je svom gradu Ljetni 
koncert i obogatila manifestaciju Ljeto u 
Jajcu. Muzičkim taktovima pozdravili su brojne 
turiste, ali i sve Jajčane obilježavajući tradiciju 
postojanja orkestra dugu gotovo 130 godina. 
S ponosom možemo reći da nema sadržaja u 
gradu, kulturnog ili sportskog, da ga svojim 
zvucima ne oboji ovaj orkestar. Dan općine, 
Dan nezavisnosti, Prvomajska budilica, Plivske 

omahe, Pozorišne/Kazališne igre BiH, Skokovi s Vodopada Plive, Dan državnosti..... Ponosni su 
promotori svoga grada. Oni su onaj završni „touch“ svim sadržajima! 

Festivali jajačkih KUD-ova

Kulturno umjetnička društva „Jajce“ i „Stari grad Jajce“ svojim, već tradicionalnim, festivalima 
obogatili su turističku ponudu grada Jajca i pridružili se sadržajima koji su obilježili Ljeto u 
Jajcu, te na najljepši način proslavili 16 godina uspješnog rada i s ponosom nose titulu amba-
sadora bosanskohercegovačke kulture i tradicije i svog grada!

KUD „Jajce“ ugostio je više od 250 djece na 6. Međunarodnom dječijem festivalu folklora. 
Upriličene su i dvije radionica, a uz ovaj događaj predstavili su i slikovnicu/bojanku Tradicio-
nalna nošnja Jajca. Okitili su se i domaćinstvom IX Festivala folklora „Dani Vlatka Jurića” koji 
je otvoren izložbom fotografija i nošnji „Omaž Vlatku Juriću”, a obilovao je i nizom sadržaja i 
ugostio prijatelje iz 11 društva.

Kroz projekat „Promocija tradicije za turiste“ tokom ljeta ugostili su posjetitelje iz Italije, 
Nizozemske, Japana i Austrije, a u saradnji sa italijanskom asocijacijom tour operatera bili su 
domaćini srednjoškolacima iz Italije. U okviru Društva djeluje muzička sekcija i etno radionica. 
Učestvovali su na brojnim festivalima među kojima se ističe Internacionalni festival folklora u 
Turskoj. Uz Dan žena upriličili su Bazar rukotvorina „Srma trepti zlato progovara“. 

KUD „Stari grad“ Jajce okupio je brojne mlade folkloraše iz naše zemlje na 4. Dječijem 
festivalu „Najljepši osmijeh“ u znak sjećanja na prerano preminulu članicu Asju Beširević. 
Festival je otvoren promocijom pjesme „Najljepši osmijeh“ autora Ade Sefera. Plaketa 
„Najljepši osmijeh – Asja Beširević“ pripala je djevojčici iz Rumunije. Ova nagrada još jednom je 
podsjetila na vrijednosti koje festival njeguje: radost, dječiju iskrenost, prijateljstvo i uspomenu 
na Asju Beširević. 14. Međunarodni festival „Dani mladosti Jajce 2025“ okupio je veliki broj 
učesnika, među kojima su bili i gosti iz Rumunije. Ovaj festival mladosti, kulture, tradicije 
iz godine u godinu potvrđuje da je Jajce mjesto susreta, novih prijateljstava i nezaboravnih 
uspomena. Članovi ovog društva učestvovali su tokom godine na brojnim festivalima u BiH, ali 
i izvan naših granica, te svojim nastupima obogatili sadržaje u svom gradu.

Jajce je oduvijek bio kamen temeljac kulturne i povijesne raznolikosti Bosne i Hercegovine. 
Potvrdili smo to i 2025. godine nizom manifestacija koje su očarale posjetitelje svojom razno-
likošću i bogatstvom. Otvorili smo svoje kapije za umjetnike i putnike namjernike i opravdali 
sve dosadašnje titule. 

Nakon vrućeg i ispunjenog ljeta, nizom zanimljivih sadržaja, obogatili smo i jesen u Jajcu po-
dižući iznova turističku ponudu grada na viši nivo.

Svjetski dan turizma

Jesen je u Jajcu otvorena obilježavanjem Svjet-
skog dana turizma. Turistička zajednica općine 
Jajce u saradnji sa Agencijom za kulturno-po-
vijesnu i prirodnu baštinu i razvoj turističkih 
potencijala grada Jajca, Muzejom II zasjeda-
nja AVNOJ-a, Franjevačkim muzejom Jajce, Ko-
njičkim klubom „Šimin ranč“, Motelom Plaža, 
Hotelom Premium i Hotelom Plivsko jezero 
posjetiteljima su, uz niz pogodnosti, otvorili 
svoja vrata i ponudili brojne turističke atrakci-

je, od jahanja, zip line, vožnje čamcima do posjete muzejima i spomenicima, uz popuste ili 
potpuno besplatno.

Ružičasti oktobar 

Nizom aktivnosti jajačko Udruženje oboljelih od karcinoma dojke i drugih malignih obolje-
nja  „Nada“ obilježilo je oktobar – mjesec prevencije karcinoma dojke. Članice Udruženja pri-
družile su se šetnji „Slavimo život“, obilježile Dan ružičastih trakica, a porodici evropskih 
gradova koji su svoje znamenite objekate osvjetlili ružičastom bojom u noći 1. oktobra pri-
družilo se i Jajce. Ružičastom bojom, bojom nade, hrabrosti i solidarnosti svijetlio je Muzej 
Drugog zasjedanja AVNOJ-a. Općina Jajce podržava aktivnosti ovog Udruženja koje, uz to što 
pomaže oboljelima od ove opake bolesti, radi i na prevenciji, posebno u ruralnim područjima.
Članice ovog udruženja svojim primjerom pokazuju da čak i u najtežim životnim borbama 
postoji prostor za solidarnost, dostojanstvo i promjenu.

63



24. Šopovi dani na Plivi

Središnji događaj bila je dodjela književne na-
grade „Nikola Šop” za najbolju pjesničku knjigu 
objavljenu u 2024. godini. Među 21 pristiglom 
knjigom, nagrada je pripala Željku Ivankoviću 
za zbirku „Maslačci plaču na kiši“. Teatrologi-
nja i profesorica Tina Laco i književni kritičar 
Ivan Prskalo održali su predavanje „Zvjezdana 
tišina Nikole Šopa: univerzalnost i dijalozi“, a 
publika je imala priliku upoznati se s opusom 
Nikole Šopa. Završnica je bila u znaku dječijeg 

programa i promocije slikovnice Adrijane Prskalo „Nikada nećeš hodati sama“ te dodjelom 
nagrada za najbolja literarna djela. 

Manifestacijom „Šopovi dani na Plivi“ Jajčani s ponosom  čuvaju uspomenu na lik i djelo 
pjesnika Nikole Šopa. 24. po redu, u čast jednog od najznačajnijih pjesnika dvadesetog sto-
ljeća, obilovala je brojnim sadržajima. Prva u nizu bila je Književna večer „Jajce u stihu“ u kojoj 
su učestvovali učenici tri osnovne i dvije srednje  škole. Nastavljeno je kvizom „Upoznajmo 
Šopa“ u kojem je učestvovalo 170 srednjoškolaca.

U Bosni i Hercegovini i Jajcu Šop ima poštansku marku, na novčanici je od 100 KM, a svake 
godine u oktobru pjesnici u Jajcu ožive sjećanje na profesora-pjesnika u njegovoj rodnoj kući, 
u gradu u kojem ima spomenik, ulicu i školu koji nose njegovo ime, što mnogo govori o veličini 
ovog umjetnika ali i poštivanju lika i djela Nikole Šopa.

HKD „Napredak“ Podružnica Jajce već 24 godine uspješno organizuje ovu manifestaciju sa 
ciljem da se oživi sjećanje na ovog čudesnog pjesnika u gradu u kojem je rođen prije 121 go-
dinu. Održavanje 24. Šopovih dana na Plivi podržali su Općina Jajce, Federalno ministarstvo 
kulture i sporta i Središnja uprava HKD „Napredak”.

564 godine od krunidbe posljednjeg bosanskog kralja 

Agencija za kulturno-povijesnu i prirodnu baštinu i razvoj turističkih potencijala grada Jaj-
ca 564. obljetnicu krunidbe posljednjeg bosanskog kralja Stjepana Tomaševića obilježila je 
nizom sadržaja kao znak sjećanja na jednog od najznačajnijih vladara bosanske povijesti. U 
osnovnim školama održano je predavanje na temu „Bosansko kraljevstvo – nastanak, razvoj 
i značaj”, dok su učenici Srednje strukovne škole kuharskog smjera u saradnji sa Agencijom 
i Turističkom zajednicom Jajce izradili i dijelili građanima Jajca kolače u obliku zlatnika kao 
sjećanje na zlatnik kovan baš u povodu krunidbe 1463. godine.

Dan otvorenih vrata za studente 

Povodom Međunarodnog dana studenata 17. novembra Franjevački muzej Jajce i Muzej II 
zasjedanja AVNOJ-a pridružili su se inicijativi Federalnog ministarstva obrazovanja i nauke i 
organizovali Dan otvorenih vrata za studente. Bila je to prilika da studenti potpuno besplatno 
zavire u bogatstva koja čuvaju ova dva jajačka muzeja. U Franjevačkom muzeju Jajce nalaze 
se četiri vrijedne zbirke koje svjedoče o životu na području Jajca od prapovijesti, preko sred-
njeg vijeka i razdoblja Bosanskoga Kraljevstva, pa sve do novijeg doba. Muzej II zasjedanja 
AVNOJ-a, jedno je od najznačajnijih mjesta savremene bosanskohercegovačke i jugoslavenske 
historije i trajni čuvar sjećanja na antifašističku tradiciju naroda regiona i Evrope. Povijest u 
Jajcu ne samo oživljava nego i govori!

Muzej AVNOJ-a domaćin naučnog skupa 

Posljednjeg dana oktobra u Muzeju II zasjedanja AVNOJ-a održan je naučni skup pod nazivom 
„Između okupacije i otpora: Antifašizam u Bosni i Hercegovini 1941–1945“. O ovoj temi go-
vorili su prof. dr. Amir Duranović, prof. dr. Šaćir Filandra, dr. Dino Dupanović i doc.dr. Ajdin 
Muhedinović.

Drugog dana održane su radionice za studente i mlade. O Bosni i Hercegovini, političkoj 
fragmentaciji, antifašističkom otporu, izazovima zajedničkog djelovanja, vrijednostima i obra-
zovanju u Bosni i Hercegovini sa mladima su razgovarali prof. dr. Amir Duranović, doc. dr. Ajdin 
Muhedinović, doc. dr. Melisa Forić Plasto i doc. dr. Emina Dedić Bukvić.

JU Muzej II zasjedanja AVNOJ-a bio je domaćin i Dana Školegijuma u okviru serije okruglih 
stolova održanih u Tešnju, Brezi, Mostaru, Jajcu, Srebrenici i Konjicu.

Prvi AVNOJ Fest u Jajcu

U organizaciji JU Muzej Drugog zasjedanja AVNOJ-a u Jajcu je Izložbom fotografija „I poslije 
Tita – Tito“ Milomira Kovačevića Strašnog 25. novembra otvoren prvi AVNOJ Fest. Ovaj put 
bila je to unaprijeđena i modernizovana verzija tradicionalnih Dana AVNOJ-a koji se u Jajcu 
službeno organizuju od 2008. godine. AVNOJ Fest je nastavio tradiciju, donoseći novu ener-
giju, savremeniji pristup i širi spektar kulturnih i edukativnih sadržaja s ciljem da vrijednosti 
antifašizma približi novim generacijama. Kroz šest dana programa, publika je imala priliku uži-
vati u izložbama, promocijama knjiga, filmskim projekcijama, panelima i koncertima.

Upriličena je promocija knjige Bitka na Sutjesci - Pakao u raju autora Šimuna Cimermana, 
otvorena Izložba “Yugo.logo - Grafička identifikacija u Jugoslaviji”  koju je pokrenuo grafički 
dizajner Ognjen Ranković, a u okviru projekta, pod uredništvom dizajnera Antonija Karače, 
izdata je i knjiga Yugo.Logou kojoj su predstavljeni radovi 144 dizajnerice i dizajnera, nastali u 
periodu od 1945. do 1992. godine.

Učenici osnovnih škola iz Jajca prisustvovali su projekciji filma Blum-gospodari svoje budu-
ćnosti bh. režiserke Jasmile Žbanić, bosansko-hercegovački kandidat za Oskara.

Završnica obilježavanja 82. godišnjice Drugog zasjedanja AVNOJ-a u Jajcu bila je u znaku pola-
ganja cvijeća na Spomen fontanu borcima i oslobodiocima Jajca, Svečane akademije, Panela 
„AVNOJ 4.0. - rebrendiranje AVNOJ-a“ i Koncerta „4. zasjedanje AVNOJ-a“ grupe Laibach.

U ovom izdanju Biltena izdvojili smo i rubriku za organizacije i udruženja koja su svojim radom 
i aktivnostima doprinijeli razvoju lokalne zajednice.

Zvjezdano nebo iznad Jajca: Od društvenih mreža do teleskopa

2023. godine osnovano je Astronomsko udruženje/udruga Bosona Jajce. Promatranje neba 
samo je jedna od aktivnosti udruženja Bosona. Pokrenuto je izdavanje časopisa „Uranija“ koji 
ima za cilj promociju udruženja i nauke kojom se bave. Nabavljena je profesionalna astronom-
ska oprema, a planovi su gradnja astronomskog opservatorija. Članovi Bosone uređuju radio 
emisiju, jajačkim osnovcima pružaju teorijsku i praktičnu obuku o astronomiji, otvorili su face-
book stranicu „Svemir iz Jajca”, a njihovi teleskopi dostupni su i građanima, naročito mladima. 

Dva člana Udruženja uspješno su završili obuke na programu NASA-e (IASC) koji se bazira na 
pravovremenom otkrivanju potencijalno opasnih objekata (asteroida ili kometa) po planetu 
Zemlju. 

„Vodopad ljubavi“ u 2026. godinu kročio pod novim imenom

Udruženje/Udruga za pomoć osobama s poteškoćama u razvoju „Vodopad ljubavi“ u 2026. 
godinu ušli su pod novim simboličnim nazivom – Kapljice rasta „Vodopad ljubavi“ i time 
zaokružili sedam godina rada ispunjenih zajedništvom, podrškom i neprocjenjivim iskustvima.

Međunarodni dan osoba sa invaliditetom bio je u znaku svečane priredbe na kojoj su uz igru 
predstavili uspjehe postignute u 2025. godini i uputili zahvalnost svojim sugrađanima i pri-
jateljima na podršci koju su im pružili. Iza ove divne porodice je razdoblje puno rasta i ljubavi. 
2026. godinu nastavljaju još snažnije, s mnogo ideja, ali sa istim srcem punim ljubavi.

Život ne ide u penziju

Penzioneri/umirovljenici Jajca odlučili su živjeti punim plućima i u trećoj dobi i jasno izrekli: 
„Život ne ide u penziju”. Ova rečenica najbolje opisuje duh Udruženja/Udruge penzionera/
umirovljenika općine Jajce. Djeluju već 16 godina, okupljaju preko 2.300 članova i dobitnici 
su Nagrade općine Jajce i Zahvalnice općine Jajce. Njihove aktivnosti, energija i solidarnost 
čine ih jednim od najsvjetlijih primjera kako se treća dob može živjeti s osmijehom i dosto-
janstvom. Kursevi stranih jezika, fitness treninzi, muzičke i plesne sekcije, šah i pab kvizovi, 
bogata biblioteka, izleti i dnevne šetnje, posjeta bolesnim članovima, organizacija ljetovanja 
samo su dio aktivnosti ovog Udruženja/Udruge. Posebno su ponosni na Hor/Zbor penzion-
era/umirovljenika. Kada zavirite u njihove prostorije uvijek će vas dočekati živahna i pozitivna 
atmosfera. 

U to se uvjerio i Načelnik općine Jajce kada im je došao poželjeti uspješnu Novu godinu. A oni 
su Novu dočekali proslavom u svojim prostorijama uz pjesmu i igru i još jednom dokazali da 
penzija nije kraj i potrdili svoj moto: „Čovjek ne može ništa učiniti protiv starenja, ali se mora 
snažno boriti da ne zastari“!

Od malih ruku do velikih djela

Zajedničkim snagama mladosti i starosti područje Mlinčića uz Plivska jezera zablistalo je 
zahvaljujući ekološkoj akciji. Domaćin akcije bilo je Udruženje/Udruga penzionera/umiro-
vljenika općine Jajce, a pridružili su im se učenici osnovnih škola „Berta Kučera“ i „13. rujan“, 
mališani Dječijeg vrtića „Bare“ i Vrtića „Emina“. Akcija nije bila samo radna. Naši najmlađi učili 
su o važnosti očuvanja prirode, uz puno smijeha i druženja. Djeca i umirovljenici pokazali su 
da zajedništvo različitih generacija može poslati snažnu poruku o brizi za okoliš. Ova inicija-
tiva, predvođena Udrugom penzionera, pokazuje kako zajednički napori mogu unaprijediti 
lokalnu zajednicu i podići svijest o važnosti očuvanja prirodnih ljepota Plivskih jezera. Akciji su 
se pridružile i jajačke nevladine organizacije.

Ronioci u akciji čišćenja na kupalištu Brana 

Članovi Ronilačkog kluba „Shark” Jajce, sa roniocima iz Viteza i Travnika, upriličili su, u  
susret ljetnoj sezoni, veliku ekološku akciju čišćenja na kupalištu Brana. Očišćeno je korito 
ovog kupališta na kojem se tokom ljetnih dana okuplja veliki broj kupača. Akcija je imala za-
daću da zaštiti prirodne resurse i nastavak je misije jajačih ronilaca da očuvaju čistu i zdravu 
prirodu za generacije koje dolaze. U akciji su učestvovali i volonteri, članovi lokalnih udruženja 
i građani, a njima se pridružio i Ministar poljoprivrede, vodoprivrede i šumarstva SBK/KSB 
Advan Akeljić.

Općina Jajce, kroz različite projekte, podržava rad velikog broja sportskih klubova. U okviru 
Sportskog saveza općine Jajce djeluju 27 sportskih kolektiva koja okupljaju veliki broj člano-
va, a dobrim rezultatima i brojnim manifestacijama obilježili  su i  2025. godinu. 

220.000 KM uloženo je u rad sportskih klubova, za sportske manifestacije i posebne nagrade 
najistaknutijim sportistima i klubovima. Svi sportski događaji koji su organizovani na području 
općine na svoj način doprinijeli su promociji grada. 

Izbor sportiste općine Jajce 

U organizaciji Sportskog saveza općine Jajce održana je manifestacija „Izbor sportiste općine 
Jajce za 2024. godinu“. Nagrađeno je 39 pojedinaca, kolektiva i sportskih radnika koji su 
ostavili neizbrisiv trag razvoju sporta u Jajcu.

Dino Mecavica, član SRU „Zlatovčica“ najuspješniji je sportista općine Jajce, a Patricija Ju-
rišić, članica Karate kluba „Kumite“ najuspješnija je sportistkinja općine Jajce za 2024. godinu. 
Titulu najuspješnije sportistkinje i sportiste iz ekipnih sportova ponijeli su Lana Zolić članica 
Odbojkaškog kluba „Time Out“ Jajce i Tibor Aganović član Rukometnog kluba „Jajce“.

Karlo Ruža iz NK „Jajce“ i Ilma Žužić iz OK „Time Out“ najuspješniji  su sportista i sportistkinja 
u kategoriji juniora iz ekipnih sportova. Za najuspješnije sportiste u kategoriji kadeta iz ekipnih 
sportova proglašeni su: Ivan Jurić iz KK „Vodopad“ i Sajra Keran iz ŽRK „Jajce“.

Azra Hadžić i Ivan Barišić, članovi KK „Kumite“ najuspješniji su sportistkinja i sportista u 
kategoriji pionirki/pionira. Titulu najuspješnijih sportista u kategoriji pionirki/pionira iz 
ekipnih sportova ponijeli su Elma Hozan ŽOK „Jajce-Nansen“ i Dominik Ladan RK „Jajce“. 

71



U svim sportskim kolektivima prepoznati su mladi uspješni sportaši kojima su dodjelje-
na priznanja u kategoriji „Mlada sportska nada“. To priznanje ponijeli su: Omar Popaja AK 
„Vodopad“, Kristijan Bilić KK „Vodopad“, Karlo Martinović RK „Jajce“, Nejra Vereget ŽOK 
„Jajce-Nansen“, Laura Radovac OK „Time Out“, Lukas Ćosić NK „Jajce“, Ibrahim Keža NK 
„Elektrobosna“, Josip Petrović ŠMN „Fortis“, Ajnur Poturović Floorbll klub „Lavovi“, Kerim Žilić 
KK „Kumite“ i Domagoj Radić SRU „Zlatovčica“.

Za nauspješniju ekipu u muškoj konkurenciji proglašen je Rukometni klub „Jajce“, dok je titula 
najuspješnije juniorske ekipe u ženskoj konkurenciji pripala Odbojkaškom klubu „Time Out“.
Najuspješnijim kadetskim ekipama u muškoj i ženskoj konkurenciji proglašeni su se Košarkaški 
klub „Vodopad“ i Ženski rukometni klub „Jajce“. Najuspješnijom pionirskom ekipom u muškoj 
konkurenciji proglašen je Nogometni klub „Jajce“, dok je u ženskoj konkurenciji ta titula pri-
pala Ženskom odbojkaškom klubu „Jajce - Nansen“. 

Za najuspješnijeg trenera proglašen je Ante Katić trener Karate kluba „Kumite“, dok je titu-
lu najuspješnijeg trenera iz ekipnih sportova ponio Asim Bošnjak trener Odbojkaškog kluba 
„Time Out“. 

Mirnes Aganović i Amer Kulenović dobitnici su priznanja za doprinos razvoju sporta u Jajcu. 
Zijad Smajlović-Zika, Željko Zrile, Safet Tekač  i Janko Smiljanić Jana dobitnici su priznanja za 
doprinos razvoju nogometa u općini Jajce. Alen Krak dobitnik je Zlatne plakete Sportskog 
saveza općine Jajce. Sportski savez općine Jajce Nagradu za životno djelo za organizacijski i 
sistematski doprinos u oblasti sporta dodijelio je Nazifu Kahriću.

Jajce domaćin ženskoj kadetskoj rukometnoj reprezentaciji BiH

Ženska kadetska rukometna reprezentacija Bosne i Hercegovine boravila je u Jajcu krajem 
novembra na mini-pripremama tokom kojih su BH kadetkinje odigrale prijateljski meč protiv 
vršnjakinja iz Crne Gore i kontrolni duel protiv ekipe ŽRK Borac 2. Mlade BH rukometašice i 
njihove trenere ugostio je Načelnik općine Jajce Edin Hozan. Prijemu je prisustvovao i direktor 
svih ženskih rukometnih selekcija BiH Elmir Grabčanović.

Prijem za mlade sportiste

Načelnik općine Jajce Edin Hozan upriličio je prijem za mlade sportiste Jajca koji su  potkraj 
2025. godine dobili pozive za nastupe u Reprezentaciji BiH. Sestre bliznakinje, petnaesto-
godišnje Lejla i Amila Škiljan, članice ŽRK „Jajce“ nastupat će za žensku kadetsku rukometnu 
reprezentaciju U17, dok će sedamnaestogodišnji Fikret Meštrovac zaigrati u dresu BiH za  ju-
niorsku futsal selekcija BiH (U19). 

Male olimpijske igre 

U Gradskoj sportskoj dvorani održane su 6. Male olimpijske igre jajačkih školaraca, učenika 
osnovnih i srednjih škola. Ova sportska manifestacija u organizaciji Udruženja pedagoga tje-
lesne i zdravstvene kulture Jajce prilika je za djecu i mlade da pokažu svoje sportske vještine, 
ali i da se druže. Cilj ovog projekta je promocija zdravog načina života i tjelesne aktivnosti kod 
djece i mladih, a školarci su se nadmetali u sedam sportskih disciplina. 

Općina Jajce podržala je održavanje Igara, a Općinski načelnik Edin Hozan proglasio je Male 
olimpijske igre otvorenim. 

Vrtići iz SBK okupljeni u Jajcu - Olimpijada kao praznik dječije radosti

Sredinom juna Jajce je bio centar dječije radosti, sportskog duha i prijateljstva. Javna predškol-
ska ustanova Dječji vrtić „Bare” Jajce bila je domaćin 3. Predškolske olimpijade SBK/KSB 2025. 
Učestvovalo je deset javnih i privatnih predškolskih ustanova s područja Kantona, a mališani 
su se takmičili u osam sportskih disciplina. Učesnici su nagrađeni medaljama, najuspješniji 
su bili mališani iz vrtića Bugojno, a u duhu olimpijskog kontinuiteta i saradnje “olimpijska 
baklja” simbolično je predana domaćinu 4. Predškolske olimpijade SBK/KSB Dječijem vrtiću 
Donji Vakuf. 

Treći „Handball camp Marko Panić“

I ovog ljeta Jajce je bilo centar rukometnog sporta za mlade. Posebnu zahvalnost dugujemo 
Jajčaninu, rukometnom reprezentativcu BiH, igraču mađarskog Budai Farkasoka, Marku 
Paniću. Njegov trud i ljubav prema rodnom gradu prepoznalo je Jajce i dodijelilo mu „Plaketu 
Općine Jajce“.

„Kada sam započinjao ovu priču, nisam mogao ni naslutiti da će dostići ovakve razmjere. 
Danas, gledajući iza sebe, osjećam ponos, zahvalnost i duboku sreću što je Kamp prepoznat 
i prihvaćen, prije svega u mom voljenom gradu Jajcu, ali i širom Bosne i Hercegovine, pa i u 
cijelom regionu“ Marko Panić.

Učesnici, njih više od 80 u dobi od 12 do 18 godina, stigli su iz Norveške, Švedske, Njemačke i 
BiH. Kamp je održan u prelijepom ambijentu Plivskih jezera i okupio je velika imena iz svijeta 
rukometa koji su svoja znanja dijelili sa mladim polaznicima. Kamp je posjetio i predsjednik 
Rukometnog saveza BiH Vladimir Branković, koji je pohvalio organizaciju i profesionalnost 
trenerskog tima.

Završetak Kampa obilježen je humanitarnim turnirom, a prikupljeni novac doniran je Udruže-
nju oboljelih od karcinoma dojke i drugih malignih oboljenja „Nada“ Jajce i Udruženju „Slatki 
put“ koje okuplja djecu i omladinu oboljelu od dijabetesa.

Rukometni kamp „Marko Panić” još jednom je potvrdio svoj status kao jedan od najvažnijih 
sportskih događaja za mlade u regiji. Suorganizator Kampa je klub u kojem je Panić započeo 
karijeru, njegov RK „Jajce“ uz podršku Općine Jajce i brojnih sponzora.

19. Eko rafting regata Vrbas 2025 

U organizaciji Rafting kluba Jajce, u junu je, na rijeci Vrbas održana  jedna od najmasovni-
jih rafting regata. 19. Međunarodna eko regata okupila je preko 250 učesnika iz BiH, Srbije, 
Hrvatske, Njemačke, Crne Gore, Kanade i SAD-a. Rijeka Vrbas, poznata po svojim brzacima i 
prekrasnoj prirodi, pružila je idealne uslove za održavanje spusta u dužini od 22 kilometra. 
Ipak, najveća atrakcija ove jajačke regate je zaustavljanje čamaca, bakljada i kupanje ispod 
Vodopada Plive, privilegija samo za raftere.

18. Moto susreti MK „Padrino” okupili bajkere iz cijele Evrope

Jajce  je iznova bilo epicentar moto strasti, prijateljstva i zabave. Moto klub „Padrino” ugos-
tio je više od 1500 bajkera iz BiH, Hrvatske, Srbije, Crne Gore, Slovenije, Mađarske, Austri-
je, Njemačke, Švedske.... Ovogodišnja bajkerska avantura na Malom Plivskom jezeru u Jajcu 
nadmašila je sve dosadašnje susrete i postala najpopularnijim događajem u regionu. Svečani 
defile kroz centar grada izgledao je imponzantno. Manifestaciju je podržala i Općina Jajce, a 
učesnici su, nakon dvodnevnog druženja u moto kampu na Malom Plivskom jezeru, ponijeli 
lijepe uspomene iz Jajca. MK „Padrino” Jajce već godinama, uspješnom organizacijom i oku-
pljanjem velikog broja ljubitelja moto sporta, na najbolji način promoviše svoj grad kao 
poželjnu turističku destinaciju, a 18. susreti upotpunili su Ljeto u Jajcu.

15. Biciklijada okupila preko 300 učesnika iz cijele BiH

U organizaciji Planinarskog društva „Ćusine“ 
održana je jedna od najatraktivnijih biciklija-
da u u našoj zemlji - Biciklijada dolinom rijeke 
Plive. Vozila se trasom stare željezničke pruge 
na relaciji Jajce-Jezero-Šipovo-Pljeva i okupila je 
rekordan broj učesnika. Bilo je ovo neza-
boravno iskustvo, a gotovo 300 zaljubljenika 
u biciklizam, što ovu manifestaciju čini najma-
sovnijom do sada, uživalo je uz prekrasne kra-
jolike dolinom rijeke Plive. Ovaj sada već tradi-

cionalni događaj, okupio je bicikliste iz brojnih gradova iz BiH svih dobnih skupina. Atmosfe-
ru su dodatno uljepšali zvuci Gradskog duhačkog orkestra/Limene glazbe Jajce koji su pratili 
bicikliste duž cijele staze. 

Jajački auto klubovi domaćini manifestacija „Auto slalom“ i „Auto rally“

Auto rally „Jajce 2025“ okupio je brojne vozače zaljubljenike ovog sporta. Ovo je već 29. ta-
kmičenje u sportskom automobilizmu u organizaciji Auto kluba „Jajce“ i boduje se za Prven-
stvo BiH, što dodatno potvrđuje važnost jajačkog Auto rallya. Takmičenje promoviše sigurnu 
vožnju na sigurnom terenu, a posjetioci su svjedočili uzbudljivim i atraktivnim vožnjama. Ova 
sportsko-turistička manifestacija uvela nas je u septembarske događaje.

7. Međunarodni auto slalom „Plivska jezera 2025“ u organizaciji SAK „Komotin“ Jajce oku-
pio je 75 vozača iz BiH, Hrvatske i Srbije. Ova prestižna utrka bodovala se za Prvenstvo BiH, 
Otvoreno prvenstvo i Prvenstvo Centralne europske zone. Staza u dužini 1450 metara, sa 
svojim izazovnim krivinama i pravcima i Plivska jezera, poznata po svojoj prirodnoj ljepoti, još 
jednom su se pokazali kao idealna lokacija za ovakav događaj. Auto slalom je održan u julu i 
bio je dio bogate ljetne turističke ponude grada Jajca.

Svaki korak melodija

5. humanitarna utrka pod nazivom „Utrka radosti Jajce 2025“ okupila je veliki broj učesnika. 
Organizatori Floorball klub „Lavovi“ Jajce u saradnji sa Turističkom zajednicom Jajce i orga-
nizacijom Orphan’s Promise prihod od utrke donirali su Gradskom duhačkom orkestru/Li-
menoj glazbi Jajce koji već 130 godina učestvuje u kulturnom životu Jajca i ime svog grada 
pronose na festivalima širom BiH i van granica naše zemlje. Pod motom „Svaki korak melodi-
ja“ trčali su i šetali brojni Jajčani i Jajčanke odjeveni u novogodišnje ruho.

Zlatni sjaj jajačkih ribolovaca

Sportsko-ribolovno udruženje „Zlatovčica“ Jajce 2025. godinu može s pravom nazvati 
najuspješnijom. Iza njih su odlični sportski rezultati i vrhunska organizacija ribolovnih ta-
kmičenja. Najveći i najznačajniji događaj godine bila je organizacija Kupa jadransko-po-
dunavskih zemalja (JPK) u disciplini spin. Riječ je o izuzetno prestižnom natjecanju koje se 
naziva i neslužbenim prvenstvom Balkana. Jajce je ugostilo reprezentacije Bugarske, Sjeverne 
Makedonije, Srbije, Hrvatske i Bosne i Hercegovine. Domaćinstvo ovog natjecanja za SRU 
Zlatovčica veliko je priznanje, a Kup jadransko-podunavskih zemalja u Jajcu ocijenjen je kao 
jedan od najbolje organizovanih u dosadašnjoj historiji ovog natjecanja.

Jajački ribolovci u 2025. godini ostvarili su izvanredne rezultate u disciplini spin: 2. mjesto 
na državnom prvenstvu, 1. mjesto na Kupu Federacije BiH i 3. mjesto na kantonalnom kupu. 
Kruna svih uspjeha je osvajanje 1. mjesta na Kupu jadransko-podunavskih zemalja, čime je 
SRU „Zlatovčica“ Jajce jedino udruženje iz BiH koje je uspjelo osvojiti ovo prestižno natjecanje. 
Dodatni razlog za ponos je: 1. mjesto Josip Budeš i 3. mjesto Igor Lacić.

SRU „Zlatovčica“ okitila se i uspješnom organizacijom tadicionalnog Memorijalnog kupa „Ra-
fael Rafko Grgić“ koji je okupio brojne ekipe iz naše zemlje i Međunarodnog Spin kupa na 
rijeci Plivi, na kojem su nastupile ekipe iz Mađarske, Srbije, Hrvatske, Bosne i Hercegovine i 
Sjeverne Makedonije. 

Rukometni klub „Jajce“

2025. godina bila je uspješna. Seniorska ekipa 
zadržala je poziciju na sredini tabele Prve ru-
kometne lige FBiH – Sjever. Dva mlada igrača 
seniorske selekcije Kristijan Perak i Adin Mutić 
dobili su pozive za nastup u kadetskoj Repre-
zentaciji BiH, a trener Benjamin Halaba pri-
družio se Stručnom štabu Ženske rukometne 
reprezentacije BiH, na što su u Klubu po-
sebno ponosni. Dvije selekcije RK „Jajce“, ka-
deti i pioniri, završili su sezonu bez poraza i 

zauzeli prva mjesta u obje lige – Omladinskoj ligi SBK/KSB i Omladinskoj ligi Zapad i plasirali 
se na završnicu držvanog prvenstva. Titulu najboljih igrača lige ponijeli su Ermin Đulić i Karlo 
Martinović. Juniorska selekcija sezonu je završila na trećem mjestu, a Klubu je pripala čast 
domaćinstva državnog prvenstva. Za postignute rezultate nagrađeni su priznanjima Sportskog 
saveza Općine Jajce i pružili uspješnu podršku Rukometnom kampu „Marko Panić“.

ŽRK „Jajce“ - Zlatnim slovima ispisana 2025. godina 

Bila je to godina truda, znoja, suza radosni-
ca i pobjeda koje su nas sve učinile pono-
snima. Mlade rukometne nade dominirale su na 
sportskim terenima. Selekcija 2010 - Prvakinje 
Omladinske lige SBK/KSB, Lejla Škiljan najbo-
lja igračica lige. Selekcija 2012 -Viceprvakinje 
kantonalne lige, na golu je briljirala Natalija 
Petrović koja je ponijela titulu najbolje gol-
manice lige.

Selekcija 2010 pokorila je i Federalnu omladinsku ligu Zapad osvajanjem 1. mjesta, a Sajra 
Keran izabrana za najbolju igračicu takmičenja. Veliki uspjeh ostvarila je i selekcija 2008 za-
vršivši sezonu na sjajnom 2. mjestu. Godina 2025. ostat će upamćena kao godina kada je 
Jajce dobilo svoju prvu žensku seniorsku rukometnu ekipu u historiji! Petnaestogodišnja Lejla 
Škiljan postala je članica U17 reprezentacije BiH, postigavši čak 8 golova na svom debiju protiv 
Crne Gore. Ponos se nastavlja i u 2026. godini – Lejla je ponovo pozvana u državni dres, a ovaj 
put joj se pridružuje i sestra bliznakinja Amila, obje ponikle u ovom Klubu.

NK „Elektrobosna“ – tradicija duga 95 godina 

Sa sigurnošću možemo reći da je ovo najstariji 
sportski kolektiv u Jajcu. 2025. bila je u zna-
ku obilježavanja 95 godina postojanja. Osno-
van davne 1930. godine na inicijativu radnika 
tadašnje tvornice Elektrobosna čije ime i danas 
s ponosom nose kao simbol snage, zajedništva 
i sportskog duha. Danas Klub broji pet selekci-
ja, od kojih je jedna seniorska i četiri selekcije 
mlađih kategorija. Okosnica omladinskog po-
gona, koji broji preko 100 mladih nogometaša, 

su cicibani, pioniri, predpioniri i kadeti. Rezultati rada vidljivi su po plasmanu: Kadeti su  jese-
nji prvaci bez izgubljene utakmice. Seniorska ekipa NK „Elektrobosna“ također prvak je jeseni 
Kantonalne lige B SBK/KSB. „Elektrobosna“ nije samo sportski klub, to je i simbol tradicije.

Uspjesi KK „Kumite“ Jajce

Karate klub „Kumite“ u 2025. godini donio 
je u svoj grad priznanja sa brojnih takmiče-
nja, među kojima bronze sa Mediteranskog i 
Balkanskog prvenstva. Ismail Hrnjić, Sergej Ku-
lenović i Azra Hadžić okitili su se crnim poja-
som 1 DAN. Klub je učestvovao na više od 40 
turnira raznih nivoa. Ismail Hrnjić i Petricija 
Jurišić predstavljali su BiH na XXXI Mediteran-
skom prvenstvu održanom u Guadalajari u 
Španiji. Uz učešće velikog broja takmičara iz 18 

država Ismail se okitio bronzom, dok je Patricija zauzela visoko 5. mjesto. Na Balkanskom pr-
venstvu, održanom u Rijeci (Hrvatska) učestvovalo je 13 zemalja sa ukupno 1.213 takmičara. 
Karate savez BiH nastupio sa 180 reprezentativaca među kojima i pet članova KK „Kumite“: 
Nikolina Đaković, Ahmed Hrnjić, Rijad Mraković, Patricija Jurišić i Ismail Hrnjić.

U jakoj konkurenciji Patricija se okitila bronzanom medaljom. Trener KK „Kumite“ Ante 
Katić od 2024. godine je i selektor Ženske kadetske reprezentacije BiH sa kojom je, na ovom 
prvenstvu, osvojio zlatnu medalju što je najbolji rezultat ove reprezentacije u posljednjih 
deset godina. Već u 2026. godini pred Klubom je obilježavanje 10-te godišnjice postojanja.

KK „Vodopad“: Kadeti prvaci, pioniri srcem šampioni

Košarkaški klub „Vodopad“ Jajce sezonu je obi-
lježio uspjesima mladih selekcija u okviru Lige 
mladih SBK/KSB. Kadetska selekcija odbranila 
je naslov prvaka i tako potvrdila vodeću pozi-
ciju. Pioniri su ispisali jednu od najljepših se-
zona u povijesti Kluba. Sa savršenim omjerom 
18:0 u regularnom dijelu postali su viceprvaci 
u svom rangu takmičenja. Obje selekcije zabi-
lježile su samo dva poraza tokom cijele sezone 
i ukupno 34 pobjede. Velike zasluge za ove re-

zultate pripadaju igračima, ali i  treneru Edisu Redžiću koji je svojim predanim radom vodio 
obje selekcije do zlatne i srebrne medalje. Kadetska selekcija predstavljala je Srednjobosanski 
kanton na Federalnom prvenstvu. Nakon perioda dugog 20 godina KK „Vodopad“ nastupio 
je sa seniorskom selekcijom u A2 Ligi-Sjever. Klub se okitio i uspješnim domaćinstvom 10. 
Međunarodnog košarkaškog KUP-a Kraljevskog grada.

Pionirke ŽOK „Jajce-Nansen“ pet godina prve na tabeli

Prije 15 godina razvučena je mreža i zvanično 
je, u takmičarskom smislu, u Jajcu zaigrana 
ženska odbojka. Zasluge za to pripadaju Žen-
skom odbojkaškom klubu „Jajce-Nansen“. Kroz 
Klub je od tada prošlo na stotine djevojčica i 
djevojaka i danas slove za najuspješniji Klub u 
Omladinskoj odbojkaškoj ligi SBK/KSB. Pet 
godina zaredom pionirska selekcija sigurno 
čuva poziciju prvaka lige. 2025. godinu i 
takmičarsku polusezonu sve tri selekcije, pred-

pionirke, pionirke i kadetkinje ovog Kluba završile su na prvoj poziciji. Klub je ponosan na 
svoje dvije članice, sestre Nadiju i Alemu Joldić koje su svoju sportsku karijeru, nakon sedam 
godina provedenih u ovom odbojkaškom Klubu, nastavile u ŽOK „Igman“ Ilidža. Osim dobrih 
rezultata, Klub promiče zdrav život, inkluziju djece i mladih te izgradnju pozitivnih vrijednosti 
kroz sport.

Kadetkinje OK „Time Out“ Jajce prvakinje SBK

2025. godina ostat će zabilježena kao jedna od 
najuspješnijih. Na policama ovog Kluba zabli-
stalo je pet prestižnih priznanja dodijeljenih na 
općinskom izboru za najuspješnijeg sportistu, 
sportski kolektiv i sportske radnike. Poseban 
sportski uspjeh ostvarile su kadetkinje OK Time 
Out Jajce, koje su bez poraza osvojile titulu 
prvakinja Srednjobosanskog kantona. Godinu 
je dodatno obilježio transfer odbojkašice ovog 
Kluba Ilme Žužić u Akademiju OK VakifBank 

Istanbul, jednog od najtrofejnijih svjetskih odbojkaških klubova. OK Time Out Jajce nastavlja 
graditi snažan sportski kolektiv i ostaje jedan od najperspektivnijih klubova mladih u regiji. 

Zastava jajačkog Kluba „Prijatelji prirode“ na Mont Blancu

Zastava Kluba „Prijatelji prirode“ Jajce, s po-
četka ljeta 2025. godine, zavijorila se na vrhu 
Mont Blanc (4.810). Član ovog društva, Jajča-
nin Hamdija Halilović Dado, savladao je ovaj 
alpski masiv i popeo se na najviši vrh Fran-
cuske i Italije i drugi najviši vrh u Evropi.
Klub „Prijatelji prirode“ organizovali su neko-
liko pohoda među kojima su Tragom prvog 
izleta uz dan osnivanja Kluba, Spleološka 

šetnica uz Međunarodni dam turizma, te pohod U susret proljeću.

Članovi PD „Ćusine“ osvajali planinske vrhove 

Članovi PD „Ćusine“ tokom 2025. godine po-
hodili su planinske vrhove u BiH, ali uvijek 
najdraži je uspon na Hum. 
U planinarskom domu ugostili su jajačke pen-
zionere i bili dobri domaćini jajačkim ško-
larcima s kojima su kroz stazu „Zelena učio-
nica“ razgovarali o važnosti čuvanja planina i 
rijeka i okitili se uspješnom organizacijom 15. 
Biciklijade dolinom Plive.

Konjički klub: Spoj tradicije, ljubavi i turizma

Nakon gotovo godinu dana rada Konjički klub „Šimin ranč” na Ćaninom Polju opravdao je 
svoje postojanje. Smješten u prirodnom ambijentu, nadomak Plivskih jezera, ovog ljeta bio je 
mjesto druženja brojnih turista, a ponajviše su uživali najmlađi. Općina Jajce omogućila je 
jajačkim osnovcima boravak u ovoj zelenoj oazi, druženje ali i priliku da načine prve 
jahačke korake. Uz besplatan prijevoz i časove jahanja, ova edukativna i zabav-
na avantura bila je dragocjeno iskustvo koje će školarci dugo pamtiti. U mjesecu maju 
ovdje su boravila 724 učenika uzrasta od 6 do 12 godina. Predsjednik i vlasnik Ko-
njičkog kluba Marjan Marušić nije krio zadovoljstvo ovom saradnjom sa Općinom 
Jajce i jajačkim školama. Klub je ugostio i jajačke penzionere, ali i dječicu iz vrtića.

I za kraj ove sportske priče najava dva važna sportska događaja. Prvi će nagraditi najbolje 
sportiste, sportske klubove i sportske radnike, a drugi ugostiti triatlonce!

Izbor  najboljeg sportiste SBK/KSB: Općina Jajce u 2026. godini bit će domaćin manifestacije 
„Izbor najboljeg sportiste Kantona za 2025. godinu“. Općini Jajce bit će to treće domaćinstvo 
ovog prestižnog sportskog događaja, svojevrsnog praznika sporta i sportskih rezultata pojedi-
naca i ekipa našeg Kantona.

Jajce domaćin Prve međunarodne triatlonske utrke u BiH: Tamo gdje historija šapuće tu 
počinje nova sportska priča! Imamo tu čast da vam se pohvalimo i najavimo prvo izdanje Jajce 
Triathlon Challenge 2026, međunarodne triatlonske utrke na srednje dugoj i olimpijskoj di-
stanci koja će se odvijati u jednoj od najljepših prirodnih i historijskih destinacija u Bosni i 
Hercegovini – Jajcu! Ova jedinstvena sportsko-turistička manifestacija u tri discipline: plivanje, 
biciklizam i trčanje spojit će sport, prirodu i bogatu kulturnu baštinu kraljevskog Jajca. 

83



Čarolija i ugođaj božićnih i novogodišnjih praznika krasile su grad i na izmaku 2025. go-
dine. Općina Jajce i brojne nevladine organizacije uložile su napore kako bi Jajce odisalo u 
prazničnom duhu i bilo iznova zanimljivo turistima koji su i u decembru pohodili naš grad.

Čarobni Advent u Jajcu 

Paljenjem prve adventske svijeće, humanitarnom utrkom „Utrka radosti Jajce“, uz zvuke 
Gradskog duhačkog orkestra/Limene glazbe, zadnjeg dana novembra, otvoren je Adventski 
grad čime je u Jajcu i počela Božićna čarolija. Uz brojne delicije i bogat muzički program, 
građani i posjetioci uživali su u Adventskom sajmu svakog vikenda, a Djed Mraz je i ove godine 
nestrpljivo čekao u svojoj kućici.

Bajkovita atmosfera, ljepša i raskošnija nego ranijih godina, bile su povod da i ove godine 
brojni posjetioci pohode Jajce. Organizatori Udruga Kralj Stjepan Tomašević,  Udruga Hrvoje 
Vukčić Hrvatinić i Udruga Vitezovi kraljevskog grada Jajca u saradnji sa Turističkom zajednicom 
Jajce pobrinuli su se da Jajce zablista u decembarskim noćima, ali i da zajedno na otvorenom, 
u centru grada Jajčani isprate staru i dočekaju Novu 2026. godinu.

Zajedno u Novu 2026. godinu

Uz pjesmu našeg sugrađanina Safeta Saju Halaća i zvuke muzičkih grupa „Boja noći“ i „Ginger“ 
u centru grada pjevalo se i slavilo. Hladna decembarska noć nije bila prepreka najodvažnijima 
da zajedno požele najljepše novogodišnje želje. Plesalo se i pjevalo na otvorenom, a Jajce se 
pridružilo brojnim gradovima koji su u Novu godinu ušli pod vedrim nebom. 

Ipak, nešto prije zvaničnog ulaska u Novu godinu, naši najmlađi radovali su se dočeku na 
svojim zabavama.

Dječija novogodišnja čarolija

Općina Jajce pobrinula se i ove godine da najmlađi Jajčani sretni i nasmijani isprate staru 
i dočekaju Novu 2026. godinu. Novogodišnja čarolija za najmlađe krenula je prednovogo-
dišnjim koncertom Ivanatora Superheroja Ivana Jevtovića, a nastavljena Zimskom čarolijom 
Dječijeg vrtića „Bare“. 

U prepunoj dvorani Doma kulture mališani su igrom i pjesmom dočekali Djeda Mraza, a on ih 
je nagradio paketićima koje je ove godine darovala Općina Jajce. 

Veselo je bilo i u Dječijoj igraonici „Peekaboon“. Pokrovitelj ove vesele zabave bila je Opći-
na Jajce, a mališani su uživali u dočeku Dječije Nove godine uz paketiće dar Općine Jajce. 
Paketiće je Općina Jajce darovala i djeci PPU „Emina“. 

Uz sve ove priče, aktivnosti i projekte možemo reći da je 2025. godina bila uspješna. Ipak, 
želimo svima nama uspješniju, sretniju i radosniju Novu 2026. godinu!

Poštovani sugrađani, dragi Jajčani, budimo ponosni čuvari naše baštine. Budimo ponosni 
time što smo Jajčani, što smo stanovnici jednog od najstarijih gradova u BiH. Budimo po-
nosni što živimo u jednom od najljepših gradova na svijetu koji svojom ljepotom i neobičnošću 
ostavlja putnike bez daha. Čuvajmo Jajce – grad koji šapuće historiju, čuva kosti kralja i prkosi 
vremenu!

